Peshitta Ezra: Uncorrected text courtesy of the Peshitta Institute Leiden, proofread against Codex Ambrosianus by J. Lund. Where the text of Leiden stood against MS A and agreed with that of Lee, the text of Lee was cited as var 4. 

1  ܒܫܢܬ ܚܕܐ ܠܟܘܪܫ ܡܠܟܐ ܕܦܪܣ ܠܫܘܠܡ ܦܬܓܡܗ ܕܡܪܝܐ ܡܢ ܦܬܓܡܗ ܕܐܪܡܝܐ ܢܒܝܐ ܐܥܝܪ ܡܪܝܐ ܪܘܚܗ ܕܡܠܟܐ ܕܦܪܣ ܘܐܥܒܪ ܩܠܐ ܒܟܠܗ ܡܠܟܘܬܗ ܘܐܦ ܒܟܬܒܐ ܐܡܪ 2  ܗܟܢܐ ܐܡܪ ܟܘܪܫ ܡܠܟܐ ܕܦܪܣ ܡܠܟܘܬܐ ܕܐܪܥܐ ܝܗܒ ܠܝ ܡܪܝܐ ܐܠܗܐ ܕܫܡܝܐ ܘܦܩܕ ܥܠܝ ܠܡܒܢܐ ܠܗ ܒܝܬܐ ܒܐܘܪܫܠܡ ܩܪܝܬܐ ܕܒܝܗܘܕ 3  ܡܢܘ ܐܝܬ ܒܟܘܢ ܡܢ ܟܠܗ ܥܡܐ ܘܗܘ ܐܠܗܗ ܥܡܗ ܢܣܩ ܠܐܘܪܫܠܡ ܕܒܝܗܘܕ ܘܢܒܢܐ ܒܝܬܐ ܠܡܪܝܐ ܐܠܗܐ ܕܐܝܣܪܐܝܠ ܗܘ ܐܠܗܐ ܕܒܐܘܪܫܠܡ 4  ܟܠ ܕܝܬܪ ܡܢ ܟܠ ܐܬܪܘܬܐ ܕܗܘܐ ܬܘܬܒܐ ܬܡܢ ܢܫܩܠܘܢܗ ܐܢܫܝ ܐܬܪܗ ܒܟܣܦܐ ܘܒܕܗܒܐ ܘܒܩܢܝܢܐ ܘܒܒܥܝܪܐ ܥܡ ܦܘܪܫܢܐ ܠܒܝܬܐ ܕܐܠܗܐ ܕܒܐܘܪܫܠܡ 5  ܘܩܡܘ ܪܝܫܝ ܐܒܗܬܐ ܕܝܗܘܕܐ ܘܒܢܝܡܝܢ ܘܟܘܡܪܐ ܘܠܘܝܐ ܘܟܠ ܕܐܥܝܪ ܐܠܗܐ ܪܘܚܗ ܠܡܣܩ ܠܡܒܢܐ ܒܝܬܐ ܠܡܪܝܐ ܐܠܗܐ ܕܒܐܘܪܫܠܡ 6  ܘܟܠ ܕܚܕܪܝܗܘܢ ܐܚܕܘ ܒܐܝܕܝܗܘܢ ܒܡܐܢܝ ܟܣܦܐ ܘܕܗܒܐ ܘܩܢܝܢܐ ܘܒܥܝܪܐ ܘܡܘܗܒܬܐ ܕܛܒ ܐܝܠܝܢ ܕܐܨܛܒܝܘ 7  ܘܡܠܟܐ ܟܘܪܫ ܐܦܩ ܡܐܢܝ ܒܝܬܐ ܕܡܪܝܐ ܕܐܦܩ ܗܘܐ ܢܒܘܟܕܢܨܪ ܡܠܟܐ ܕܒܒܠ ܡܢ ܐܘܪܫܠܡ ܘܝܗܒ ܗܘܐ ܐܢܘܢ ܒܝܬ ܐܠܗܘܬܗ 8  ܘܐܦܩ ܐܢܘܢ ܟܘܪܫ ܡܠܟܐ ܕܦܪܣ ܥܠ ܐܝܕܐ ܕܡܗܕܪܬ ܓܙܒܪܐ ܘܐܫܠܡ ܐܢܘܢ ܠܫܫܡܨܪ ܪܒܐ ܕܝܗܘܕܐ 9  ܘܗܠܝܢ ܡܢܝܢܗܘܢ ܐܓܢܐ ܕܕܗܒܐ ܬܠܬܝܢ ܘܐܓܢܐ ܕܟܣܦܐ ܐܠܦ ܐܣܛܠܐ ܥܣܪܝܢ ܘܬܫܥ 10  ܦܛܩܐ ܕܟܣܦܐ ܐܥܝܦܐ ܐܪܒܥܡܐܐ ܘܥܣܪܐ ܬܘܒ ܦܛܩܐ ܕܕܗܒܐ ܬܠܬܝܢ ܘܡܐܢܐ ܐܚܪܢܐ ܐܠܦ 11  ܟܘܠ ܡܐܢܐ ܕܕܗܒܐ ܘܕܣܐܡܐ ܚܡܫܐ ܐܠܦܝܢ ܘܐܪܒܥܡܐܐ ܟܠܗܘܢ ܐܣܩ ܐܢܘܢ ܫܫܡܨܪ ܥܡ ܡܣܩܢܐ ܕܫܒܝܬܐ ܕܣܠܩܬ ܡܢ ܒܒܠ ܠܐܘܪܫܠܡ܀ 

1  ܘܗܠܝܢ ܒܢܝ ܡܕܝܢܬܐ ܕܣܠܩܘ ܡܢ ܫܒܝܐ ܕܫܒܐ ܢܒܘܟܕܢܨܪ ܡܠܟܐ ܕܒܒܠ ܘܐܘܒܠ ܐܢܘܢ ܠܒܒܠ ܘܗܦܟܘ ܠܐܘܪܫܠܡ ܘܠܝܗܘܕ ܘܐܙܠܘ ܐܢܫ ܠܡܕܝܢܬܗ܀ 2  ܕܥܠܘ ܥܡ ܙܘܪܒܒܝܠ ܝܫܘܥ ܢܚܡܝܐ ܣܪܝܐ ܐܪܥܠܝܐ ܡܘܪܕܟܝ ܒܠܫܢ ܡܢܝܢܐ ܒܓܘܝ ܐܪܚܘܡ ܒܥܢܐ܀ 3  ܡܢܝܢܐ ܕܐܢܫܐ ܕܐܝܣܪܐܝܠ ܒܢܝ ܦܪܥܫ ܬܪܝܢ ܐܠܦܝܢ ܘܡܐܐ ܘܫܒܥܝܢ ܘܬܪܝܢ 4  ܒܢܝ ܫܦܛܝܐ ܬܠܬܡܐܐ ܘܫܒܥܝܢ ܘܬܪܝܢ 5  ܒܢܝ ܐܪܚ ܫܒܥܡܐܐ ܘܫܒܥܝܢ ܘܚܡܫܐ 6  ܒܢܝ ܫܘܠܛܢ ܡܘܐܒ ܒܢܝ ܝܫܘܥ ܘܝܘܐܒ ܬܪܝܢ ܐܠܦܝܢ ܘܬܡܢܡܐܐ ܘܬܪܥܣܪ 7  ܒܢܝ ܥܠܝܡ ܐܠܦ ܘܡܐܬܢܢ ܘܚܡܫܝܢ ܘܐܪܒܥܐ 8  ܒܢܝ ܢܬܢܝܐ ܬܫܥܡܐܐ ܘܐܪܒܥܝܢ ܘܚܡܫܐ 9  ܒܢܝ ܙܟܝ ܫܒܥܡܐܐ ܘܫܬܝܢ 10  ܒܢܝ ܒܢܝ ܡܐܐ ܘܐܪܒܥܝܢ ܘܬܪܝܢ 11  ܒܢܝ ܒܒܝ ܫܬܡܐܐ ܘܥܣܪܝܢ ܘܬܠܬܐ 12  ܒܢܝ ܓܕܪ ܐܠܦ ܘܡܐܬܝܢ ܘܥܣܪܝܢ ܘܬܪܝܢ 13  ܒܢܝ ܐܕܢܩܘܡ ܫܬܡܐܐ ܘܫܬܝܢ ܘܫܬܐ 14  <ܒܢܝ ܒܓܘܝ ܬܪܝܢ ܐܠܦܝܢ ܘܚܡܫܝܢ ܘܫܬܐ#4#> 15  ܒܢܝ ܥܕܘܢ ܐܪܒܥܡܐܐ ܘܫܬܝܢ ܘܐܪܒܥܐ 16  ܒܢܝ ܐܛܪ ܠܚܙܩܝܐ ܬܫܥܝܢ ܘܬܡܢܝܐ 17  ܒܢܝ ܦܨܝ ܬܠܬܡܐܐ ܘܥܣܪܝܢ ܘܬܠܬܐ 18  ܒܢܝ ܝܗܘܕܐ ܡܐܐ ܘܬܪܥܣܪ 19  ܒܢܝ ܚܫܘܡ ܡܐܬܝܢ ܘܥܣܪܝܢ ܘܬܠܬܐ 20  ܒܢܝ ܓܕ ܬܫܥܝܢ ܘܚܡܫܐ 21  ܒܢܝ ܠܚܡ ܡܐܐ ܘܥܣܪܝܢ ܘܬܠܬܐ 22  ܐܢܫܝ ܢܘܛܦܐ ܚܡܫܝܢ ܘܫܬܐ 23  ܐܢܫܝ ܥܢܬܘܬ ܡܐܐ ܘܥܣܪܝܢ ܘܬܡܢܝܐ 24  ܒܢܝ ܥܙܡܘܬ ܐܪܒܥܝܢ ܘܬܪܝܢ 25  ܒܢܝ ܩܘܪܝܬ ܢܥܪܝܢ ܘܟܦܝܪܐ ܘܒܪܐܘܬ ܫܒܥܡܐܐ ܘܐܪܒܥܝܢ ܘܬܠܬܐ 26  ܒܢܝ ܪܡܬܐ ܘܓܒܥ ܫܒܥܡܐܐ ܘܥܣܪܝܢ ܘܚܕ 27  ܐܢܫܝ ܡܟܡܣ ܡܐܐ ܘܥܣܪܝܢ ܘܬܪܝܢ 28  ܐܢܫܝ ܒܝܬ ܐܝܠ ܘܓܕܪ ܡܐܬܝܢ ܘܥܣܪܝܢ ܘܬܠܬܐ 29  ܒܢܝ ܢܒܘ ܚܡܫܝܢ ܘܬܪܝܢ 30  ܒܢܝ ܡܓܢܫ ܡܐܐ ܘܚܡܫܝܢ ܘܫܬܐ 31  ܒܢܝ ܥܝܠܡ ܐܠܦ ܘܡܐܬܝܢ ܘܚܡܫܝܢ ܘܐܪܒܥܐ 32  ܒܢܝ ܚܪܡ ܬܠܬܡܐܐ ܘܥܣܪܝܢ 33  ܒܢܝ ܠܘܕ ܘܚܕܝܪ ܘܐܢܘ ܫܒܥܡܐܐ ܘܥܣܪܝܢ ܘܚܡܫܐ 34  ܒܢܝ ܐܝܪܝܚܘ ܬܠܬܡܐܐ ܘܐܪܒܥܝܢ ܘܚܡܫܐ 35  ܒܢܝ ܣܢܐܐ ܬܠܬܐ ܐܠܦܝܢ ܘܫܬܡܐܐ ܘܬܠܬܝܢ 36  ܟܘܡܪܐ ܒܢܝ ܝܕܥܝܐ ܠܒܝܬ ܝܫܘܥ ܫܒܥܡܐܐ ܘܫܒܥܝܢ ܘܬܠܬܐ 37  ܒܢܝ ܐܡܝܪ ܐܠܦ ܘܡܐܬܝܢ ܘܚܡܫܝܢ ܘܬܪܝܢ 38  ܒܢܝ ܦܫܚܘܪ ܐܠܦ ܘܡܐܬܝܢ ܘܫܒܥܝܢ ܘܐܪܒܥܐ 39  ܒܢܝ ܚܕܘܡ ܐܠܦ ܘܫܒܬܥܣܪ 40  ܠܘܝܐ ܒܢܝ ܝܫܘܥ ܘܩܕܡܝܐ ܘܒܢܝ ܗܘܕܝܐ ܫܒܥܝܢ ܘܐܪܒܥܐ 41  ܗܠܝܢ ܕܡܫܡܫܝܢ ܒܢܝ ܐܣܦ ܡܐܐ ܘܥܣܪܝܢ ܘܬܡܢܝܐ 42  ܒܢܝ ܬܪܥܠ ܘܒܢܝ ܫܠܘܡ ܒܢܝ ܐܛܪ ܒܢܝ ܐܛܠܡܢ ܒܢܝ ܝܥܩܘܒ ܒܢܝ ܚܛܘܛܐ ܒܢܝ ܫܒܝ ܟܘܠܗܘܢ ܡܐܐ ܘܬܠܬܝܢ ܘܬܫܥܐ 43  ܢܬܢܝܐ ܒܢܝ ܢܨܚܝܐ ܒܢܝ ܚܫܘܒܐ ܒܢܝ ܛܥܒܘܬ 44  ܒܢܝ ܩܪܣ ܒܢܝ ܫܝܥܐ ܒܢܝ ܦܪܘܢ 45  ܒܢܝ ܠܒܝܐ ܒܢܝ ܚܓܒܐ ܒܢܝ ܝܥܩܘܒ 46  ܒܢܝ ܚܓܒ ܒܢܝ ܫܠܡܝ ܒܢܝ ܚܢܢ 47  ܒܢܝ ܓܙܠ ܒܢܝ ܚܓܪ ܒܢܝ ܕܐܢܐ 48  ܒܢܝ ܕܝܨܘܢ ܒܢܝ ܕܩܘܕܐ ܒܢܝ ܓܙܡ 49  ܒܢܝ ܥܙܐ ܒܢܝ ܦܬܚ ܒܢܝ ܒܣܪ 50  ܒܢܝ ܐܣܝܐ ܒܢܝ ܡܬܢܝܢ ܒܢܝ ܢܦܘܣܝܢ 51  ܒܢܝ ܒܩܒܘܩ ܒܢܝ ܚܩܘܦܐ ܒܢܝ ܚܕܚܘܪ 52  ܒܢܝ ܒܨܠܘܐܝܬ ܒܢܝ ܡܢܚܕܐ ܒܢܝ ܚܪܫܐ 53  ܒܢܝ ܟܪܩܘܣ ܒܢܝ ܣܝܣܪܐ ܒܢܝ ܬܡܢܥ 54  ܒܢܝ ܢܨܝܚ ܒܢܝ ܚܛܘܦܐ 55  ܒܢܝ ܥܪܪ ܒܢܝ ܫܠܝܡ ܒܢܝ ܣܛܝܡ ܒܢܝ ܐܣܦܪܘܬ ܒܢܝ ܦܪܘܕܐ 56  ܒܢܝ ܝܥܠܐ ܒܢܝ ܬܪܩܘܢ ܒܢܝ ܓܕܠ 57  ܒܢܝ ܫܦܛܝܐ ܒܢܝ ܚܛܘܠ ܒܢܝ ܟܒܪܬ ܒܢܝ ܚܝܠܬܐ ܒܢܝ ܐܡܪ 58  ܟܠܗܘܢ ܢܬܢܝܐ ܘܒܢܝ ܥܒܪ ܘܫܠܝܡ ܬܠܬܡܐܐ ܘܬܫܥܝܢ ܘܬܪܝܢ܀ 59  ܘܗܠܝܢ ܐܝܠܝܢ ܕܣܠܩܘ ܡܢ ܬܠܡܠܚܐ ܠܬܠܥܒܐ ܘܠܟܘܪܒ ܗܝܕܝܢ ܐܬܐܡܪ ܘܠܐ ܐܫܟܚܘ ܠܡܚܘܝܘ ܫܪܒܬܐ ܕܐܒܗܝܗܘܢ ܘܙܪܥܝܬܗܘܢ ܐܠܐ ܐܢ ܘܡܢ ܐܝܣܪܝܠ ܐܢܘܢ 60  ܒܢܝ ܕܠܝܐ ܒܢܝ ܛܘܒܝܐ ܒܢܝ ܢܩܪܝܐ ܫܬܡܐܐ ܘܚܡܫܝܢ ܘܬܪܝܢ 61  ܘܡܢ ܒܢܝ ܟܗܢܐ ܒܢܝ ܚܒܝܐ ܒܢܝ ܗܩܘܨ ܒܢܝ ܒܪܙܠܝ ܕܢܣܒ ܡܢ ܒܢܬ ܒܪܙܠܝ ܓܠܥܕܝܐ ܐܢܬܬܐ ܘܐܬܩܪܝ ܥܠ ܫܡܗܘܢ 62  ܗܠܝܢ ܒܥܘ ܒܟܬܒܐ ܕܫܪܒܬܗܘܢ ܘܠܐ ܐܫܟܚܘ ܘܦܪܩܘ ܠܗܘܢ ܡܢ ܟܘܡܪܘܬܐ 63  ܘܐܡܪܘ ܠܗܘܢ ܪܝܫܐ ܕܐܝܣܪܝܠ ܕܠܐ ܢܐܟܠܘܢ ܡܢ ܩܕܘܫ ܩܘܕܫܐ ܥܕܡܐ ܕܢܩܘܡ ܟܗܢܐ ܪܒܐ ܘܢܫܐܠ ܘܢܚܙܐ܀ 64  ܟܠܗ ܟܢܘܫܬܐ ܐܟܚܕܐ ܐܪܒܥ ܪܒܘܢ ܘܐܠܦܐ ܬܪܝܢ ܘܬܠܬܡܐܐ ܘܫܬܝܢ 65  ܠܒܪ  ܡܢ ܥܒܕܝܗܘܢ ܘܐܡܗܬܗܘܢ ܗܠܝܢ ܫܒܥܐ ܐܠܦܝܢ ܘܬܠܬܡܐܐ ܘܬܠܬܝܢ ܘܫܒܥܐ ܘܡܫܡܫܢܝܗܘܢ ܕܡܫܡܫܝܢ ܠܗܘܢ ܡܐܬܝܢ 66  ܪܟܫܗܘܢ ܫܒܥܡܐܐ ܘܬܠܬܝܢ ܘܫܬܐ ܟܘܕܢܘܬܗܘܢ ܡܐܬܝܢ ܘܐܪܒܥܝܢ ܘܚܡܫܐ 67  ܓܡܠܝܗܘܢ ܐܪܒܥܡܐܐ ܘܬܠܬܝܢ ܘܚܡܫܐ ܚܡܪܐ ܐܫܬܐ ܐܠܦܝܢ ܘܫܒܥܡܐܐ ܘܥܣܪܝܢ܀ 68  ܡܢ ܪܝܫܝ ܐܒܗܬܐ ܟܕ ܥܠܘ ܠܒܝܬܐ ܕܡܪܝܐ ܕܒܐܘܪܫܠܡ ܐܬܪܥܝܘ ܠܒܝܬܐ ܕܡܪܝܐ ܘܩܡܘ 69  ܘܗܘܘ ܒܚܝܠܗܘܢ ܘܝܗܒܘ ܠܓܙܐ ܕܝܠܗ ܕܥܝܕܬܐ ܕܗܒܐ ܕܪܝܟܘܢܐ ܫܬ ܪܒܘܢ ܘܐܠܦܐ ܚܕ ܟܣܦܐ ܡܢܝܢ ܚܡܫܐ ܐܠܦܝܢ ܘܟܘܬܝܢܝܬܐ ܠܟܘܡܪܐ ܡܐܐ 70  ܘܗܦܟܘ ܟܘܡܪܐ ܘܠܘܝܐ ܘܡܢ ܥܡܐ ܘܡܢ ܡܫܡܫܢܐ ܘܡܢ ܬܪܥܐ ܘܢܬܢܝܐ ܘܐܝܠܝܢ ܕܝܗܝܒܝܢ ܗܘܘ ܒܩܘܪܝܗܘܢ ܘܟܘܠܗ ܐܝܣܪܝܠ ܒܩܘܪܝܗܘܢ 

1  ܘܡܛܝ ܝܪܚܐ ܫܒܝܥܝܐ ܘܒܢܝ ܐܝܣܪܝܠ ܒܩܘܪܝܗܘܢ ܘܐܬܟܢܫܘ ܥܡܐ ܐܝܟ ܓܒܪܐ ܚܕ ܠܐܘܪܫܠܡ 2  ܘܩܡ ܝܫܘܥ ܒܪ ܝܘܙܕܩ ܘܐܚܘܗܝ ܟܘܡܪܐ ܘܙܘܪܒܒܠ ܒܪ ܫܠܬܐܝܠ ܘܐܚܘܗܝ ܘܒܢܘ ܡܕܒܚܐ ܠܐܠܗܐ ܕܐܝܣܪܐܝܠ ܠܡܣܩܘ ܥܠܘܗܝ ܥܠܘܬܐ ܐܝܟܢܐ ܕܟܬܝܒ ܒܢܡܘܣܐ ܕܡܘܫܐ ܢܒܝܐ ܕܐܠܗܐ 3  ܘܐܬܬܩܢ ܡܕܒܚܐ ܥܠ ܡܬܩܢܗ ܡܛܠ ܕܕܚܠܬܐ {ܕܕܚܠܬܐ} ܪܒܬܐ ܗܘܬ ܥܠܝܗܘܢ ܡܢ ܥܡܡܐ ܕܥܡܪܝܢ ܒܡܕܝܢܬܐ ܘܐܣܩܘ ܥܠܘܗܝ ܥܠܬܐ ܠܡܪܝܐ ܥܠܬܐ ܠܨܦܪܐ ܘܠܪܡܫܐ 4  ܘܥܒܕܘ ܥܕܥܕܐ ܕܡܛܠܐ ܐܝܟ ܕܟܬܝܒ ܘܥܠܘܬܐ ܝܘܡ ܒܝܘܡ ܒܡܢܝܢܐ ܐܝܟ ܢܡܘܣܐ ܚܘܫܒܢ ܝܘܡ ܒܝܘܡܗ 5  ܘܒܬܪܟܢ ܥܠܬܐ ܐܡܝܢܬܐ ܠܝܪܚܐ ܘܠܟܘܠ ܥܕܥܕܘܗܝ ܕܡܪܝܐ ܡܩܕܫܐ ܘܠܟܠ ܡܢ ܕܨܒܐ ܨܒܝܢܐ ܕܡܪܝܐ 6  ܡܢ ܚܕ ܒܝܪܚܐ ܫܒܝܥܝܐ ܫܪܝܘ ܠܡܣܩܘ ܥܠܬܐ ܠܡܪܝܐ ܘܗܝܟܠܐ ܕܡܪܝܐ ܥܕܡܐ ܠܗܫܐ ܠܐ ܐܬܓܡܪ 7  ܘܝܗܒܘ ܟܣܦܐ ܠܦܣܘܠܐ ܘܠܢܓܪܐ ܘܠܡܐܟܠܐ ܘܠܡܫܬܝܐ ܘܡܫܚܐ ܠܨܘܪܝܐ ܘܠܨܝܕܢܝܐ ܠܡܝܬܝܘ ܩܝܣܐ ܕܐܪܙܐ ܡܢ ܠܒܢܢ ܠܝܡܐ ܠܝܘܦܐ ܐܝܟܢܐ ܕܟܬܒ ܟܘܪܫ ܡܠܟܐ ܕܦܪܣ ܥܠܝܗܘܢ 8  ܒܫܢܬܐ ܕܬܪܬܝܢ ܟܕ ܥܠܘ ܠܒܝܬܐ ܕܡܪܝܐ ܕܒܐܘܪܫܠܡ ܒܝܪܚܐ ܕܬܪܝܢ ܫܕܪ ܙܘܪܒܒܠ ܒܪ ܫܠܬܐܝܠ ܘܝܫܘܥ ܒܪ ܝܘܙܕܩ ܘܫܪܟܐ ܕܐܚܝܗܘܢ ܘܟܘܡܪܐ ܘܠܘܝܐ ܘܟܠ ܕܥܠܘ ܡܢ ܫܒܝܬܐ ܠܐܘܪܫܠܡ ܘܐܩܝܡܘ ܠܠܘܝܐ ܡܢ ܒܢܝ ܥܣܪܝܢ ܫܢܝܢ ܘܠܥܠ ܠܡܗܘܐ ܩܝܘܡܐ ܥܠ ܥܒܝܕܬܐ ܕܒܝܬܐ ܕܡܪܝܐ 9  ܘܩܡ ܝܫܘܥ ܘܐܚܘܗܝ ܘܒܢܘܗܝ ܘܩܕܡܝܐ ܘܒܢܘܗܝ ܘܒܢܝ ܗܘܕܝܐ ܐܟܚܕܐ ܕܢܗܘܘܢ ܥܒܕܝܢ ܥܒܝܕܬܐ ܕܒܝܬܗ ܕܡܪܝܐ ܒܢܝ ܗܢܕܪ ܘܒܢܝܗܘܢ ܘܐܚܝܗܘܢ ܠܘܝܐ 10  ܘܐܪܡܝܘ ܫܬܐܣܬܐ ܕܒܢܝܢܐ ܕܗܝܟܠܐ ܕܡܪܝܐ ܘܩܡܘ ܟܗܢܐ ܟܕ ܡܠܒܫܝܢ ܘܐܚܕܝܢ ܩܪܢܬܐ ܕܕܟܪܐ ܘܩܪܝܢ ܒܗܝܢ ܘܠܘܝܐ ܒܢܝ ܐܣܦ ܒܫܝܦܘܪܐ ܠܡܫܒܚܘ ܠܡܪܝܐ ܥܠ ܐܝܕܘܗܝ ܕܕܘܝܕ ܡܠܟܐ ܕܐܝܣܪܝܠ 11  ܘܒܪܟܘ ܒܬܘܕܝܬܐ ܘܒܬܫܒܚܬܐ ܠܡܪܝܐ ܡܛܠ ܕܛܒ ܗܘ ܘܠܥܠܡ ܛܝܒܘܬܗ ܥܠ ܐܝܣܪܐܝܠ ܘܟܠܗ ܥܡܐ ܝܒܒܘ ܒܝܘܒܒܐ ܪܒܐ ܒܬܫܒܚܬܐ ܠܡܪܝܐ ܥܠ ܫܘܟܠܠܐ ܕܒܝܬܗ ܕܡܪܝܐ 12  ܘܣܓܝ ܡܢ ܟܘܡܪܐ ܘܠܘܝܐ ܪܝܫܝ ܐܒܗܬܐ ܩܫܝܫܐ ܕܚܙܘ ܠܒܝܬܐ ܗܢܐ ܒܐܝܩܪܗ ܩܕܡܝܐ ܟܕ ܓܡܪ ܒܝܬܐ ܗܢܐ ܒܟܘ ܒܩܠܐ ܪܡܐ ܘܣܓܝܐܝܢ ܕܡܪܝܡܝܢ ܗܘܘ ܩܠܗܘܢ ܒܩܪܢܬܐ ܘܒܚܕܘܬܐ 13  ܘܠܝܬ ܥܡܐ ܕܫܡܥܝܢ ܩܠܐ ܕܩܪܢܬܐ ܡܛܠ ܩܠܐ ܕܒܟܝܐ ܪܒܐ ܕܥܡܐ ܡܛܠ ܕܥܡܐ ܩܪܝܢ ܗܘܘ ܒܩܪܢܬܐ ܒܩܠܐ ܪܡܐ ܘܩܠܐ ܕܒܟܝܐ ܡܫܬܡܥ ܗܘܐ ܠܪܘܚܩܐ܀܀ 

1  ܘܫܡܥܘ ܣܢܐܝ ܝܗܘܕܐ ܘܒܢܝܡܝܢ ܕܒܢܝ ܫܒܝܬܐ ܒܢܝܢ ܗܝܟܠܐ ܠܡܪܝܐ ܐܠܗܐ ܕܐܝܣܪܝܠ 2  ܘܩܪܒܘ ܠܘܬ ܙܘܪܒܒܠ ܘܠܘܬ ܪܝܫܝ ܐܒܗܬܐ ܘܐܡܪܝܢ ܠܗܘܢ ܢܒܢܐ ܐܦ ܚܢܢ ܥܡܟܘܢ ܡܛܠ ܕܐܟܘܬܟܘܢ ܢܒܢܐ ܠܐܠܗܟܘܢ ܘܠܗ ܗܘ ܕܒܚܝܢ ܚܢܢ ܗܪܟܐ ܡܢ ܝܘܡܬܗ ܕܣܪܚܕܘܡ ܡܠܟܐ ܕܐܬܘܪ ܕܐܣܩܢ ܠܗܪܟܐ 3  ܘܐܡܪܘ ܠܗܘܢ ܙܘܪܒܒܠ ܘܝܫܘܥ ܘܫܪܟܐ ܕܪܝܫܝ ܐܒܗܬܐ ܕܐܝܣܪܝܠ ܕܠܐ ܠܟܘܢ ܘܠܢ ܠܡܒܢܐ ܒܝܬܐ ܠܐܠܗܢ ܡܛܠ ܕܚܢܢ ܐܟܚܕ ܢܒܢܐ ܒܝܬܐ ܠܡܪܝܐ ܐܠܗܐ ܕܐܝܣܪܝܠ ܐܝܟܢܐ ܕܦܩܕܢ ܟܘܪܫ ܡܠܟܐ ܦܪܣܝܐ܀ 4  ܘܗܘܘ ܥܡܡܐ ܕܐܪܥܐ ܡܪܦܝܢ ܐܝܕܝܗܘܢ ܕܥܡܐ ܕܝܗܘܕ ܘܡܒܠܗܝܢ ܠܗܘܢ ܕܠܐ ܢܒܢܘܢ 5  ܘܐܓܪܝܢ ܥܠܝܗܘܢ ܡܠܘܟܐ ܕܢܒܛܠܘܢ ܡܠܟܝܗܘܢ ܟܘܠ ܝܘܡܝ ܟܘܪܫ ܡܠܟܐ ܦܪܣܝܐ ܥܕ ܡܠܟܘܬ ܕܪܝܘܫ ܡܠܟܐ ܕܦܪܣ 6  ܘܒܡܠܟܘܬ ܐܚܫܝܪܫ ܡܠܟܐ ܒܪܝܫ ܡܠܟܘܬܗ ܟܬܒ ܚܛܝܢܐ ܥܠ ܥܡܘܪܝܗ ܕܝܗܘܕ ܘܕܐܘܪܫܠܡ 7  ܒܝܘܡܝ ܐܪܛܚܫܫܬ ܟܬܒ ܫܐܠ ܒܫܠܡ ܡܗܪܕܬ ܘܛܒܐܝܠ ܘܫܪܟܐ ܕܐܟܘܬܗ ܥܠ ܐܪܛܚܫܫܬ ܡܠܟܐ ܕܦܪܣ ܘܟܬܒܐ ܕܐܓܪܬܐ ܟܬܝܒ ܐܪܡܐܝܬ ܘܡܬܬܪܓܡ ܐܪܡܐܝܬ 8  ܐܪܚܘܡ ܒܥܠ ܛܓܡܐ ܘܫܡܫܝ ܣܦܪܐ ܟܬܒ ܐܓܪܬܐ ܗܕܐ ܥܠ ܐܘܪܫܠܡ ܠܐܪܛܚܫܫܬ ܡܠܟܐ ܐܝܟ ܢܡܘܣܐ 9  ܗܝܕܝܢ ܐܪܚܘܡ ܒܥܠ ܛܓܡܐ ܘܫܡܫܝ ܣܦܪܐ ܘܫܪܟܐ ܕܐܟܘܬܗܘܢ ܕܝܢܐ ܘܐܣܦܪܝܐ ܛܪܦܠܝܐ ܘܐܦܪܣܝܐ ܐܪܟܝܐ ܒܒܠܝܐ ܫܘܫܢܟܝܐ ܕܗܝܐ ܥܠܝܡܝܐ 10  ܘܫܪܟܐ ܕܐܡܘܬܐ ܕܫܒܐ ܐܣܦܝܪܢ ܪܒܐ ܘܝܩܝܪܐ ܘܐܘܬܒ ܐܢܘܢ ܒܩܘܪܝܐ ܕܫܡܪܝܐ ܘܫܪܟܐ ܕܥܒܪ ܢܗܪܐ ܐܝܟ ܥܢܬ 11  ܘܗܢܐ ܦܪܫܓܢܐ ܕܐܓܪܬܐ ܕܫܕܪܘ ܥܠܘܗܝ ܥܠ ܐܪܛܚܫܫܬ ܡܠܟܐ܀ ܥܒܕܝܟ ܐܢܫܝ ܥܒܪ ܢܗܪܐ ܘܟܢܥܬ 12  ܝܕܝܥ ܢܗܘܐ ܠܡܠܟܐ ܕܝܗܘܕܝܐ ܕܣܠܩܘ ܡܢ ܠܘܬܟ ܥܠܝܢ ܐܬܘ ܠܐܘܪܫܠܡ ܩܪܝܬܐ ܡܪܘܕܬܐ ܘܒܝܫܬܐ ܒܢܝܢ ܘܫܘܪܝܗ ܫܟܠܠܘ ܘܫܬܐܣܝܗ ܫܪܪܘ 13  ܗܟܢܐ ܢܗܘܐ ܝܕܥ ܡܠܟܐ ܕܐܢ ܗܘ ܕܩܪܝܬܐ ܗܝ ܬܬܒܢܐ ܘܫܘܪܝܗ ܢܫܬܟܠܠܘܢ ܡܢܬܐ ܠܝܬ ܠܟ ܘܦܪܘܣ ܠܐ ܝܗܒܝܢ ܠܟ ܐܦ ܗܝ ܡܠܟܝܢ ܬܙܝܥ 14  ܘܡܟܝܠ ܕܡܢ ܡܠܚܐ ܕܗܝܟܠܐ ܡܠܚܢ ܨܥܪܐ ܕܡܠܟܐ ܠܐ ܘܠܐ ܠܢ ܠܡܚܙܐ ܡܛܠ ܗܢܐ ܫܕܪܢ ܘܐܘܕܥܢ 15  ܕܬܩܪܐ ܟܬܒ ܥܘܗܕܢܐ ܕܐܒܗܝܟ ܘܬܫܟܚ ܒܣܦܪ ܥܘܗܕܢܐ ܘܬܕܥ ܕܡܕܝܢܬܐ ܗܕܐ ܡܕܝܢܬܐ ܗܝ ܡܪܘܕܬܐ ܘܡܗܪܬ ܡܠܟܐ ܘܡܕܝܢܬܐ ܘܬܟܬܘܫܐ ܪܘܪܒܐ ܥܒܝܕܝܢ ܒܓܘܗ ܡܢ ܝܘܡܬ ܥܠܡܐ ܡܛܠ ܗܢܐ ܡܕܝܢܬܐ ܗܝ ܕܚܪܒܬ 16  ܡܘܕܥܝܢܢ ܠܡܠܟܐ ܕܐܢ ܗܝ ܡܕܝܢܬܐ ܬܬܒܢܐ ܘܫܘܪܝܗ ܢܬܬܪܝܡܘܢ ܡܛܠ ܗܢܐ ܫܘܠܛܢܐ ܒܥܒܪ ܢܗܪܐ ܠܝܬ ܠܟ 17  ܘܡܠܟܐ ܫܠܚ ܦܬܓܡܐ ܠܘܬ ܐܪܚܘܡ ܒܥܠ ܛܓܡܐ ܘܠܘܬ ܫܡܫܝ ܣܦܪܐ ܘܠܘܬ ܫܪܟܐ ܕܐܟܘܬܗܘܢ ܕܝܬܒܝܢ ܒܫܡܪܝܢ ܘܫܪܟܐ ܕܝܬܒܝܢ ܒܥܒܪ ܢܗܪܐ ܫܠܡ ܘܟܢܥܬ 

1  ܘܐܬܢܒܝ ܚܓܝ ܢܒܝܐ ܘܙܟܪܝܐ ܒܪ ܥܕܘ ܢܒܝܐ ܥܠ ܝܗܘܕܝܐ ܕܐܝܬ ܒܐܘܪܫܠܡ ܘܒܝܗܘܕ ܒܫܡܐ ܕܐܠܗܐ ܕܐܝܣܪܝܠ ܥܠܝܗܘܢ܀ 2  ܗܝܕܝܢ ܩܡ ܙܘܪܒܒܠ ܒܪ ܫܠܬܐܝܠ ܘܝܫܘܥ ܒܪ ܝܘܙܕܩ ܘܫܪܝܘ ܠܡܒܢܐ ܒܝܬܐ ܕܐܠܗܐ ܒܐܘܪܫܠܡ ܘܥܡܗܘܢ ܢܒܝܐ ܕܐܠܗܐ ܡܥܕܪܝܢ ܠܗܘܢ 3  ܒܗ ܕܝܢ ܒܙܒܢܐ ܐܬܐ ܥܠܝܗܘܢ ܬܬܢܝ ܫܠܝܛܐ ܕܥܒܪ ܢܗܪܐ ܘܐܫܬܢܒܘܙܢ ܘܕܐܟܘܬܗܘܢ ܘܗܟܢܐ ܐܡܪܝܢ ܠܗܘܢ ܠܫܪܟܐ ܡܢܘ ܦܩܕ ܠܟܘܢ ܒܝܬܐ ܗܢܐ ܠܡܒܢܐ ܘܫܘܪܐ ܗܢܐ ܠܡܪܡܘ 4  ܗܝܕܝܢ ܐܝܟ ܢܡܘܣܐ ܐܡܪܘ ܠܗܘܢ ܡܢ ܐܢܘܢ ܫܡܗܐ ܕܓܒܪܐ ܗܠܝܢ ܕܗܢܐ ܒܢܝܢܐ ܒܢܝܢ 5  ܘܥܝܢܐ ܕܐܠܗܐ ܗܘܬ ܥܠ ܫܒܝܬܐ ܕܝܗܘܕܐ ܘܠܐ ܒܛܠܘ ܥܕܡܐ ܕܦܬܓܡܐ ܠܕܪܝܘܫ ܢܐܙܠ ܘܗܝܕܝܢ ܢܬܝܒܘܢ ܦܬܓܡܐ ܥܠ ܗܕܐ܀܀ 6  ܦܪܫܓܢܐ ܕܐܓܪܬܐ ܕܫܕܪ ܬܬܢܝ ܫܠܝܛܐ ܕܒܥܒܪ ܢܗܪܐ ܘܐܫܬܢܒܙܘܢ ܘܚܒܪܘܗܝ ܕܒܥܒܪ ܢܗܪܐ ܥܠ ܕܪܝܘܫ ܡܠܟܐ 7  ܦܬܓܡܐ ܫܕܪܘ ܠܘܬܗ ܘܗܟܢܐ ܟܬܝܒ ܒܗ܀ ܠܕܪܝܘܫ ܡܠܟܐ ܫܠܡ 8  ܢܗܘܐ ܕܝܢ ܝܕܥ ܡܠܟܐ ܕܐܙܠܢ ܠܝܗܘܕ ܡܕܝܢܬܐ ܕܐܠܗܐ ܪܒܐ ܘܗܝ ܡܬܒܢܝܐ ܒܟܐܦܐ ܪܘܪܒܬܐ ܘܥܪܩܐ ܣܘܓܐܐ ܩܛܝܪܢ ܒܐܣܝܗ ܘܥܒܝܕܬܐ ܪܘܪܒܬܐ ܡܬܥܒܕܢ ܬܡܢ ܘܥܒܕܐ ܪܒܐ ܣܠܩ ܘܐܙܠ ܠܪܝܫ ܒܐܝܕܝܗܘܢ 9  ܗܝܕܝܢ ܫܐܠܢ ܐܢܘܢ ܠܩܫܝܫܐ ܗܢܘܢ ܘܗܟܢܐ ܐܡܪܢ ܠܗܘܢ ܡܢܘ ܦܩܕ ܠܟܘܢ ܒܝܬܐ ܗܢܐ ܠܡܒܢܐ ܘܫܘܪܐ ܗܢܐ ܠܡܪܡܘ 10  ܘܐܦ ܫܡܗܝܗܘܢ ܫܐܠܢ ܐܢܘܢ ܕܢܘܕܥܟ ܕܢܟܬܘܒ ܫܡܗܐ ܕܓܒܪܐ ܕܒܪܫܗܘܢ 11  ܘܗܟܢܐ ܐܬܝܒܘܢ ܦܬܓܡܐ ܘܐܡܪܝܢ ܠܢ ܚܢܢ ܐܢܘܢ ܥܒܕܘܗܝ ܕܐܠܗ ܫܡܝܐ ܘܐܪܥܐ ܘܒܢܝܢܐ ܕܒܝܬܐ ܗܢܐ ܕܒܢܝܢܢ ܒܢܐ ܗܘܐ ܡܢ ܩܕܡ ܫܢܝܐ ܣܓܝܐܬܐ ܕܡܠܟܐ ܕܐܝܣܪܝܠ ܘܪܘܪܒܢܝܗܘܢ ܫܟܠܠܘܗܝ 12  ܐܠܐ ܡܛܠ ܕܐܪܓܙܘ ܐܒܗܝܢ ܠܐܠܗ ܫܡܝܐ ܝܗܒ ܐܢܘܢ ܒܐܝܕܐ ܕܢܒܘܟܕܢܨܪ ܡܠܟܐ ܟܠܕܝܐ ܘܒܝܬܐ ܗܢܐ ܣܬܪܗ ܘܥܡܐ ܫܒܐ ܠܒܒܠ܀ 13  ܒܪܡ ܒܫܢܬ ܚܕܐ {ܠܕܪܝܘܫ} ܡܠܟܐ ܕܦܪܣ ܟܘܪܫ ܡܠܟܐ ܣܡ ܢܡܘܣܐ ܕܒܝܬ ܐܠܗܐ ܗܢܐ ܠܡܒܢܐ 14  ܘܐܦ ܡܐܢܐ ܕܕܗܒܐ ܘܕܣܐܡܐ ܕܒܝܬ ܐܠܗܐ ܕܐܦܩ ܗܘܐ ܢܒܘܟܕܢܨܪ ܡܠܟܐ ܡܢ ܗܝܟܠܐ ܕܒܐܘܪܫܠܡ ܘܐܘܒܠ ܐܢܘܢ ܠܒܒܠ ܠܗܝܟܠܗ ܐܦܩ ܐܢܘܢ ܟܘܪܫ ܡܠܟܐ ܡܢ ܗܝܟܠܐ ܕܒܒܠ ܘܝܗܒ ܐܢܘܢ ܠܫܫܡܨܪ ܫܡܗ ܡܛܠ ܕܫܠܝܛܐ ܥܒܕܗ 15  ܘܐܡܪ ܠܗ ܕܗܠܝܢ ܡܐܢܐ ܫܩܘܠ ܙܠ ܐܘܒܠ ܣܝܡ ܐܢܘܢ ܒܗܝܟܠܐ ܕܒܐܘܪܫܠܡ ܘܗܘ ܗܘ ܒܝܬܐ ܒܐܬܪܗ ܢܬܒܢܐ 16  ܗܘ ܕܝܢ ܫܫܡܨܪ ܐܬܐ ܘܐܪܡܝ ܫܬܐܣܬܐ ܕܒܝܬܐ ܕܒܐܘܪܫܠܡ ܘܡܢ ܗܝܕܝܢ ܘܥܕܡܐ ܠܗܫܐ ܡܬܒܢܐ ܘܠܐ ܓܡܪ 17  ܡܟܝܠ ܐܢ ܫܦܝܪ ܩܕܡ ܡܠܟܐ ܢܒܨܐ ܒܟܬܒܐ ܕܐܝܬ ܒܝܬ ܓܙܐ ܕܡܠܟܐ ܕܒܒܠ ܐܢ ܐܝܬܘܗܝ ܘܡܢ ܟܘܪܫ ܡܠܟܐ ܦܩܝܕ ܕܢܬܒܢܐ ܒܝܬܐ ܗܢܐ ܕܐܠܗܐ ܕܒܐܘܪܫܠܡ ܘܨܒܝܢܐ ܕܡܠܟܐ ܥܠ ܗܕܐ ܢܫܕܪ ܠܘܬܢ 

1  ܗܝܕܝܢ ܕܪܝܘܫ ܡܠܟܐ ܦܩܕ ܘܩܪܐ ܒܟܬܒܐ ܕܐܝܬ ܒܝܬ ܓܙܐ ܬܡܢ ܒܒܒܠ 2  ܘܐܫܟܚ ܒܐܚܡܬܢ ܡܕܝܢܬܐ ܕܐܝܬ ܒܡܕܝ ܡܕܝܢܬܐ ܡܓܠܬܐ ܚܕܐ ܘܗܟܢܐ ܟܬܝܒ ܒܓܘܗ ܕܟܪܟܐ 3  ܒܫܢܬ ܚܕܐ ܠܟܘܪܫ ܡܠܟܐ ܟܘܪܫ ܡܠܟܐ ܣܡ ܢܡܘܣܐ ܘܦܩܕ ܕܒܝܬܐ ܕܐܠܗܐ ܕܐܝܬ ܒܐܘܪܫܠܡ ܢܬܒܢܐ ܐܬܪܐ ܕܕܒܚܐ ܕܒܚܝܢ ܒܗ ܘܫܬܐܣܘܗܝ ܪܡܢ ܪܘܡܗ ܐܡܝܢ ܫܬܝܢ ܘܦܬܝܗ ܐܡܝܢ ܥܣܪܝܢ 4  ܡܪܒܒܐ ܕܟܐܦܐ ܬܠܬܐ ܘܬܪܥܐ ܕܩܝܣܐ ܚܕܬܐ ܘܢܦܩܬܐ ܡܢ ܒܝܬ ܡܠܟܐ ܡܬܝܗܒܐ 5  ܘܐܦ ܡܐܢܐ ܕܒܝܬ ܐܠܗܐ ܕܕܗܒܐ ܘܕܣܐܡܐ ܕܐܦܩ ܢܒܘܟܕܢܨܪ ܡܢ ܗܝܟܠܐ ܕܒܐܘܪܫܠܡ ܘܐܘܒܠ ܐܢܘܢ ܠܒܒܠ ܐܬܝܗܒܘ ܘܐܬܘ ܠܕܘܟܬܗܘܢ ܠܗܝܟܠܐ ܕܒܐܘܪܫܠܡ ܠܐܬܪܗܘܢ ܘܐܬܚܡܠܘ ܒܒܝܬܐ ܕܐܠܗܐ܀ 6  ܡܟܝܠ ܬܬܢܝ ܫܠܝܛܐ ܕܒܥܒܪ ܢܗܪܐ ܘܐܫܬܢܒܘܙܢ ܘܚܒܪܘܗܝ ܫܠܝܛܐ ܕܒܥܒܪ ܢܗܪܐ ܪܚܝܩܝܢ ܡܢ ܬܡܢ 7  ܫܒܘܩܘ ܠܥܒܝܕܬܐ ܕܒܝܬ ܐܠܗܐ ܕܢܥܒܕܘܢܗ ܝܗܘܕܝܐ ܘܠܫܒܝܬܐ ܕܝܗܘܕܝܐ ܕܒܝܬ ܐܠܗܐ ܢܬܒܢܐ ܥܠ ܐܬܪܗ 8  ܘܡܢ ܩܕܡܝ ܣܝܡ ܢܡܘܣܐ ܠܡܐ ܕܝܢ ܬܗܪܘܢ ܥܡ ܫܒܝܬܐ ܕܝܗܘܕܝܐ ܗܢܘܢ ܠܡܒܢܐ ܒܝܬܐ ܕܐܠܗܐ ܗܘ ܘܡܢ ܢܟܣܝ ܡܠܟܐ ܘܡܕܬܐ ܕܒܥܒܪ ܢܗܪܐ ܬܗܘܐ ܢܦܩܬܐ ܢܦܩܐ ܘܡܬܝܗܒܐ ܠܓܒܪܐ ܗܠܝܢ ܘܥܒܕܐ ܠܐ ܢܗܘܘܢ ܡܒܛܠܝܢ 9  ܘܡܕܡ ܕܨܒܝܢ ܗܒܘ ܠܗܘܢ ܘܡܕܡ ܠܐ ܬܚܣܪܘܢ ܠܗܘܢ ܒܢܝ ܬܘܪܐ ܘܕܟܪܐ ܘܐܡܪܐ ܠܥܠܬܐ ܠܐܠܗ ܫܡܝܐ ܚܛܐ ܘܡܠܚܐ ܘܚܡܪܐ ܘܡܫܚܐ ܐܝܟܢܐ ܕܦܩܕܝܢ ܟܘܡܪܐ ܕܒܐܘܪܫܠܡ ܢܗܘܘܢ ܡܝܬܝܢ ܠܗܘܢ ܟܠ ܝܘܡ ܒܝܘܡ ܘܠܐ ܢܗܘܘܢ ܛܥܝܢ 10  ܘܗܢܘܢ ܢܗܘܘܢ ܡܩܪܒܝܢ ܩܘܪܒܢܐ ܠܐܠܗ ܫܡܝܐ ܘܡܨܠܝܢ ܥܠ ܡܠܟܐ ܘܒܢܘܗܝ 11  ܘܡܢ ܩܕܡܝ ܣܝܡ ܢܡܘܣܐ ܕܟܠ ܐܢܫ ܕܢܫܢܐ ܦܬܓܡܐ ܗܢܐ ܢܫܬܡܛ ܩܝܣܐ ܡܢ ܒܝܬܗ ܘܢܥܒܕܘܢ ܠܗ ܙܩܝܦܐ ܘܢܙܩܦܘܢܗ ܥܠܘܗܝ ܘܒܝܬܗ ܠܒܙܬܐ ܢܬܝܗܒ ܡܛܠ ܗܕܐ 12  ܘܐܠܗܐ ܕܐܫܟܚܢ ܫܡܗ ܬܡܢ ܢܥܒܕ ܘܟܠ ܡܠܟܐ ܘܥܡܐ ܕܢܘܫܛ ܐܝܕܗ ܠܡܫܢܝܘ ܘܠܡܚܒܠܘ ܒܝܬܐ ܗܢܐ ܕܐܠܗܐ ܕܒܐܘܪܫܠܡ ܐܢܐ ܕܪܝܘܫ ܣܡܬ ܢܡܘܣܐ ܕܒܥܓܠ ܢܐܒܕ 13  ܗܝܕܝܢ ܬܬܢܝ ܫܠܝܛܐ ܕܒܥܒܪ ܢܗܪܐ ܘܐܫܬܢܒܘܙܢ ܘܚܒܪܘܗܝ ܡܕܡ ܕܫܠܚ ܐܝܟ ܢܡܘܣܐ ܒܥܓܠ ܥܒܕܘ 14  ܘܫܒܝܬܐ ܕܝܗܘܕܝܐ ܥܒܕܝܢ ܘܡܣܩܝܢ ܠܪܝܫ ܒܢܒܝܘܬܗ ܕܚܓܝ ܢܒܝܐ ܘܕܙܟܪܝܐ ܒܪ ܥܕܘ ܘܒܢܘ ܘܫܟܠܠܘ ܡܢ ܢܡܘܣܐ ܕܐܠܗܐ ܕܐܝܣܪܝܠ܀ ܘܡܢ ܢܡܘܣܐ ܕܟܘܪܫ ܘܕܕܪܝܘܫ ܘܡܢ ܢܡܘܣܐ ܕܐܪܛܚܫܫܬ ܡܠܟܐ ܕܦܪܣ 15  ܘܓܡܪ ܒܝܬܐ ܗܢܐ ܒܝܘܡ ܬܠܬܐ ܒܐܝܪܚ ܐܕܪ ܗܝ ܫܢܬ ܫܬ ܠܡܠܟܘܬܗ ܕܕܪܝܘܫ ܡܠܟܐ 16  ܘܥܒܕܘ ܒܢܝ ܐܝܣܪܐܝܠ ܟܘܡܪܐ ܘܠܘܝܐ ܘܫܪܟܐ ܕܒܢܝ ܝܗܘܕܐ ܥܐܕܐ ܠܒܝܬܐ ܗܢܐ ܕܒܝܬ ܐܠܗܐ ܗܢܐ ܒܚܕܘܬܐ 17  ܘܩܪܒܘ ܠܥܐܕܐ ܕܒܝܬܐ ܕܐܠܗܐ ܬܘܪܐ ܡܐܐ ܘܕܟܪܐ ܡܐܬܝܢ ܐܡܪܐ ܐܪܒܥܡܐܐ ܨܦܪܝܐ ܕܥܙܐ ܠܡܫܒܩ ܚܛܗܐ ܕܐܝܣܪܝܠ ܬܪܥܣܪ ܒܡܢܝܢܐ ܕܫܒܛܐ ܕܐܝܣܪܝܠ 18  ܘܐܩܝܡܘ ܠܟܘܡܪܐ ܒܬܫܡܫܬܗܘܢ ܘܠܠܘܝܐ ܒܬܫܡܫܬܗܘܢ ܥܠ ܥܒܝܕܬܐ ܕܒܝܬܐ ܕܐܠܗܐ ܕܒܐܪܫܠܡ ܐܝܟ ܕܟܬܝܒ ܒܟܬܒܐ ܕܢܡܘܣܐ ܕܡܘܫܐ 19  ܘܥܒܕܘ ܒܢܝ ܫܒܝܬܐ ܦܣܟ ܐܪܒܥܣܪܐ ܒܝܪܚܐ ܩܕܡܝܐ 20  ܡܛܘܠ ܕܐܬܕܟܝܘ ܟܘܡܪܐ ܘܠܘܝܐ ܐܟܚܕܐ ܘܐܬܕܟܝܘ ܟܘܠܗܘܢ ܘܩܛܠܘ ܐܡܪܐ ܒܦܨܚܐ ܠܟܠ ܒܢܝ ܫܒܝܬܐ ܘܠܐܚܝܗܘܢ ܟܘܡܪܐ ܘܐܦ ܠܗܘܢ 21  ܘܐܟܠܘ ܒܢܝ ܐܝܣܪܝܠ ܐܝܠܝܢ ܕܣܠܩܘ ܡܢ ܫܒܝܬܐ ܕܒܒܠ ܟܠ ܕܦܪܫ ܡܢ ܛܡܐܘܬܐ ܕܥܡܡܐ ܕܐܪܥܐ ܠܡܨܠܝܘ ܩܕܡ ܡܪܝܐ ܐܠܗܐ ܕܐܝܣܪܝܠ 22  ܥܒܕܘ ܥܐܕܐ ܕܦܛܝܪܐ ܫܒܥܐ ܝܘܡܝܢ ܒܚܕܘܬܐ ܡܛܘܠ ܕܚܕܝ ܐܢܘܢ ܡܪܝܐ ܘܐܗܦܟ ܠܒܐ ܕܡܠܟܐ ܕܐܬܘܪ ܠܘܬܗܘܢ ܠܡܚܙܩܘ ܐܝܕܝܗܘܢ ܒܥܒܕܐ ܕܒܝܬܐ ܕܡܪܝܐ ܐܠܗܐ ܕܐܝܣܪܝܠ܀ 

1  ܒܬܪ ܟܠܗܝܢ ܡܠܐ ܗܠܝܢ ܒܡܠܟܘܬܐ ܕܐܪܛܚܫܫܬ ܡܠܟܐ ܕܦܪܣ {ܥܙܪܝܐ} ܒܪ ܣܪܝܐ ܒܪ ܥܙܪܝܐ ܒܪ ܚܠܩܝܐ 2  ܒܪ ܫܠܘܡ ܒܪ ܨܕܘܩ ܒܪ ܐܚܝܛܘܒ 3  ܒܪ ܐܡܪܝܐ ܒܪ ܥܙܪܝܐ ܒܪ ܡܪܝܘܬ 4  ܒܪ ܙܪܚܝܐ ܒܪ ܥܕܝ ܒܪ ܒܩܝ 5  ܒܪ ܐܒܝܫܘܥ ܒܪ ܦܝܢܚܣ ܒܪ ܐܠܝܥܙܪ ܒܪ ܐܗܪܘܢ ܟܗܢܐ܀ 6  ܪܫܐ ܗܘܐ ܥܙܪܐ ܕܣܠܩ ܡܢ ܒܒܠ ܗܘ ܗܘܐ ܣܦܪܐ ܚܟܝܡܐ ܒܢܡܘܣܐ ܕܡܘܫܐ ܕܝܗܒ ܠܗ ܡܪܝܐ ܐܠܗܐ ܕܐܝܣܪܝܠ ܘܝܗܒ ܠܗ ܡܠܟܐ ܡܘܗܒܬܐ ܕܐܝܟܢܐ ܕܨܒܐ ܢܗܠܟ ܒܢܡܘܣܗ ܕܡܪܝܐ 7  ܘܣܠܩܘ ܡܢ ܒܢܝ ܐܝܣܪܝܠ ܘܡܢ ܟܘܡܪܐ ܘܠܘܝܐ ܗܠܝܢ ܡܫܡܫܢܐ ܘܡܢ ܬܪܥܐ ܘܢܬܢܝܐ ܡܢ ܐܝܠܝܢ ܕܣܠܩܘ ܠܐܘܪܫܠܡ ܒܫܢܬ ܫܒܥ ܠܐܪܛܚܫܫܬ ܡܠܟܐ 8  ܘܐܬܘ ܠܐܘܪܫܠܡ ܒܝܪܚܐ ܕܚܡܫܐ ܗܝ ܗܝ ܫܢܬ ܫܒܥ ܠܡܠܟܐ܀ 9  ܡܛܠ ܕܒܝܪܚܐ ܩܕܡܝܐ ܫܪܝܘ ܠܡܣܩ ܡܢ ܒܒܠ ܘܒܚܕ ܒܝܪܚܐ ܕܚܡܫܐ ܐܬܘ ܠܐܘܪܫܠܡ ܐܝܟ ܐܝܕܐ ܕܐܠܗܐ ܕܐܛܐܒܬ ܠܗܘܢ 10  ܡܛܠ ܕܥܙܪܐ ܐܬܩܢ ܠܒܗ ܠܡܥܒܕ ܢܡܘܣܗ ܕܡܪܝܐ ܘܠܡܥܒܕ ܘܠܡܠܦܘ ܒܐܝܣܪܐܝܠ ܢܡܘܣܐ ܘܕܝܢܐ 11  ܘܗܢܐ ܦܪܫܓܢܐ ܕܐܓܪܬܐ ܕܝܗܒ ܡܠܟܐ ܐܪܛܚܫܫܬ ܠܥܙܪܐ ܟܘܡܪܐ ܣܦܪܐ ܕܦܬܓܡܐ ܘܦܘܩܕܢܘܗܝ ܕܡܪܝܐ ܘܢܡܘܣܘܗܝ ܥܠ ܟܠܗ ܐܝܣܪܝܠ 12  ܐܪܛܚܫܫܬ ܡܠܟܐ ܡܠܟ ܡܠܟܐ ܠܥܙܪܐ ܟܘܡܪܐ ܣܦܪܐ ܣܦܪ ܢܡܘܣܐ ܕܐܠܗ ܫܡܝܐ ܫܠܡ 13  ܐܢܐ ܦܩܕܬ ܘܣܡܬ ܢܡܘܣܐ ܕܟܠ ܡܢ ܕܨܒܐ ܒܡܠܟܘܬܝ ܡܢ ܥܡܐ ܕܐܝܣܪܝܠ ܘܡܢ ܟܘܡܪܐ ܘܡܢ ܠܘܝܐ ܕܢܐܙܠܘܢ ܥܡܟ ܢܐܙܠܘܢ 14  ܐܢܐ ܦܩܕܬ ܘܣܡܬ ܢܡܘܣܐ ܘܫܕܪܬ ܡܢ ܩܪܝܒܝ ܠܡܫܐܠܘ ܥܠ ܝܗܘܕ ܘܥܠ ܐܘܪܫܠܡ ܘܐܦ ܠܡܫܐܠܘ ܥܠ ܢܡܘܣܐ ܕܐܠܗܟ ܕܒܐܝܕܝܟ 15  ܠܡܘܒܠܘ ܟܣܦܐ ܘܕܗܒܐ ܕܡܠܟܐ ܕܐܢܐ ܡܢ ܨܒܘܬ ܪܥܝܢܝ ܩܪܒܬ ܠܒܝܬܐ ܕܡܪܝܐ ܕܒܐܘܪܫܠܡ ܡܫܟܢܐ ܗܘ 16  ܕܟܘܠ ܟܣܦܐ ܘܕܗܒܐ ܕܐܫܬܟܚ ܒܟܠ ܡܕܝܢܬ ܒܒܠ ܥܡܟ ܢܐܙܠ ܘܟܘܡܪܐ ܘܠܘܝܐ ܘܐܝܠܝܢ ܕܨܒܝܢ ܠܡܐܙܠ ܥܡܟ ܢܐܙܠܘܢ ܠܒܝܬܐ ܕܐܠܗܐ ܕܒܐܘܪܫܠܡ 17  ܘܡܟܝܠ ܝܨܝܦܐܝܬ ܬܙܒܢ ܒܟܣܦܐ ܗܢܐ ܬܘܪܐ ܘܕܟܪܐ ܘܐܡܪܐ ܩܘܪܒܢܝܗܘܢ ܘܢܘܩܝܗܘܢ ܘܬܩܪܒ ܐܢܘܢ ܥܠ ܡܕܒܚܐ ܕܐܠܗܟܘܢ ܕܒܐܘܪܫܠܡ 18  ܘܡܕܡ ܕܫܦܝܪ ܠܟ ܘܠܐܚܝܟ ܒܫܪܟܐ ܕܟܣܦܐ ܗܢܐ ܠܡܥܒܕ ܐܝܟ ܨܒܝܢܗ ܕܐܠܗܟܘܢ ܬܥܒܕܘܢ 19  ܘܡܐܢܐ ܕܡܬܝܗܒܝܢ ܠܟ ܠܦܘܠܚܢܐ ܕܒܝܬܗ ܕܐܠܗܟ ܐܫܠܡ ܐܠܗܐ ܕܒܐܘܪܫܠܡ 20  ܘܫܪܟܐ ܕܡܐܢܐ ܕܡܬܒܥܝܢ ܠܟ ܠܬܫܡܫܬܐ ܕܒܝܬ ܐܠܗܟ ܬܣܒ ܘܬܬܠ ܡܢ ܒܝܬ ܓܙܗ ܕܡܠܟܐ 21  ܐܢܐ ܐܪܛܚܫܫܬ ܡܠܟܐ ܣܡܬ ܢܡܘܣܐ ܠܟܠܗܘܢ ܓܙܒܪܐ ܕܐܝܬ ܒܥܒܪ ܢܗܪܐ ܕܟܘܠ ܡܕܡ ܕܢܫܐܠܟܘܢ ܥܙܪܐ ܟܘܡܪܐ ܣܦܪܐ ܣܦܪ ܢܡܘܣܐ ܕܐܠܗ ܫܡܝܐ ܚܦܝܛܐܝܬ ܬܥܒܕܘܢ 22  ܥܕܡܐ ܠܟܣܦܐ ܟܟܪܐ ܡܐܐ ܥܕܡܐ ܠܚܛܐ ܟܘܪܐ ܡܐܐ ܥܕܡܐ ܠܚܡܪܐ ܪܒܥܐ ܡܐܐ ܥܕܡܐ ܠܡܫܚܐ ܪܒܥܐ ܡܐܐ ܘܡܠܚܐ ܕܠܐ ܟܬܒ 23  ܘܟܠ ܡܕܡ ܒܦܛܩܐ ܢܬܝܗܒ ܘܗܒܘ ܠܗ ܐܝܟ ܢܡܘܣܐ ܕܐܠܗܗ ܢܡܘܣܐ ܕܐܠܗ ܫܡܝܐ ܢܣܒ ܘܢܥܒܕ ܘܠܐ ܢܗܘܐ ܪܘܓܙܐ ܥܠ ܡܠܟܘܬ ܡܠܟܐ ܘܒܢܘܗܝ 24  ܘܠܟܘܢ ܡܘܕܥܝܢܢ ܕܠܟܠ ܟܘܡܪܐ ܘܠܘܝܐ ܘܩܪܝܝ ܒܩܪܢܬܐ ܘܠܦܠܚܝ ܒܝܬ ܐܠܗܐ ܠܐ ܫܠܝܛ ܠܟܘܢ ܠܡܐܡܪ ܠܗܘܢ ܡܕܡ 25  ܘܐܢܬ ܥܙܪܐ ܣܦܪܐ ܐܝܟ ܚܟܡܬܐ ܕܐܠܗܟ ܝܗܒ ܠܟ ܥܒܕ ܪܘܪܒܢܝܢ ܘܕܝܢܝܢ ܕܢܗܘܘܢ ܕܝܢܝܢ ܠܟܠܗ ܥܡܐ ܒܥܒܪ ܢܗܪܐ ܠܟܠ ܝܕܥܝ ܢܡܘܣܐ ܕܐܠܗܟ ܡܢ ܕܠܐ ܝܕܥ ܬܘܕܥܝܘܗܝ 26  ܘܟܘܠ ܕܠܐ ܢܗܘܐ ܥܒܕ ܒܡܘܣܐ ܕܐܠܗܟ ܘܢܡܘܣܗ ܕܡܠܟܐ ܚܝܨܐܝܬ ܢܗܘܐ ܡܬܥܒܕ ܡܢܗ ܕܝܢܐ ܐܢ ܠܡܘܬܐ ܘܐܢ ܠܚܝܐ ܘܐܢ ܠܚܘܣܪܢܐ ܕܢܟܣܐ ܘܐܢ ܠܒܝܬ ܐܣܝܪܐ 27  ܒܪܝܟ ܐܢܬ ܡܪܝܐ ܐܠܗܐ ܕܐܒܗܝܢ ܕܝܗܒ ܡܠܬܐ ܗܕܐ ܒܠܒܐ ܕܡܠܟܐ ܠܡܫܒܚܘ ܒܝܬܐ ܕܡܪܝܐ ܕܒܐܘܪܫܠܡ 28  ܘܥܠܝ ܐܪܡܝ ܚܣܕܐ ܩܕܡ ܡܠܟܐ ܘܩܕܡ ܟܠ ܪܘܪܒܢܝ ܡܠܟܐ ܓܢܒܪܐ ܘܐܢܐ ܐܬܥܫܢܬ ܐܝܟܢܐ ܕܗܘܬ ܥܠܝ ܐܝܕܗ ܕܡܪܝܐ ܐܠܗܝ ܘܓܒܝܬ ܡܢ ܐܝܣܪܐܝܠ ܐܢܫܐ ܪܫܐ ܕܢܣܩܘܢ ܥܡܝ 

1  ܘܗܠܝܢ ܫܡܗܐ ܕܪܫܐ ܕܐܒܗܝܗܘܢ ܕܐܫܬܪܒܘ ܘܣܠܩܘ ܥܡܝ ܒܡܠܟܘܬ ܐܪܛܚܫܫܬ ܡܠܟܐ ܡܢ ܒܒܠ 2  ܡܢ ܒܢܝ ܦܝܢܚܣ ܓܪܫܘܡ ܡܢ ܒܢܝ {ܬܪܡ} ܕܢܝܐܝܠ ܡܢ ܒܢܝ ܕܘܝܕ ܚܛܘܫ 3  ܡܢ ܒܢܝ ܫܟܢܝܐ ܘܡܢ ܒܢܝ ܦܪܥܫ ܙܟܪܝܐ ܘܥܡܗ ܐܫܬܪܒܘ ܕܟܪܐ ܡܐܐ ܘܚܡܫܝܢ 4  ܡܢ ܒܢܝ ܫܘܠܛܢ ܡܘܐܒ ܐܠܝܐ ܘܚܢܢܝ ܒܪ ܙܪܚܝܐ ܘܥܡܗ ܡܐܬܝܢ ܕܟܪܐ 5  ܡܢ ܒܢܝ ܫܟܢܝܐ ܒܪ ܝܚܙܝܐܝܠ ܘܥܡܗ ܬܠܬܡܐܐ ܕܟܪܐ 6  ܡܢ ܒܢܝ ܥܙܘܢ ܥܒܕܘ ܒܪ ܝܘܢܬܢ ܘܥܡܗ ܚܡܫܝܢ ܕܟܪܐ 7  ܡܢ ܒܢܝ ܥܝܠܡ ܐܫܥܝܐ ܒܪ ܢܬܢܝܐ ܘܥܡܗ ܫܒܥܝܢ ܕܟܪܐ 8  ܡܢ ܒܢܝ ܫܒܛܝܐ ܙܟܪܝܐ ܒܪ ܡܝܟܐܝܠ ܘܥܡܗ ܬܡܢܐܝܢ ܕܟܪܐ 9  ܡܢ ܒܢܝ ܝܘܐܒ ܥܘܒܕܝܐ ܒܪ ܢܚܐܝܠ ܘܥܡܗ ܡܐܬܝܢ ܘܬܡܢܬܥܣܪ ܕܟܪܐ 10  ܡܢ ܒܢܝ ܣܠܡܘܬ ܒܪ ܝܘܣܦܝܐ ܘܥܡܗ ܡܐܬܝܢ ܘܫܬܝܢ ܕܟܪܐ 11  ܡܢ ܒܢܝ ܒܒܝ ܙܟܪܝܐ ܒܪ ܒܒܝ ܘܥܡܗ ܥܣܪܝܢ ܘܬܡܢܝܐ ܕܟܪܐ 12  ܡܢ ܒܢܝ ܥܙܓܪ ܝܘܚܢܢ ܒܪ ܙܟܪܝܐ ܘܥܡܗ ܡܐܐ ܘܥܣܪܐ ܕܟܪܐ 13  ܡܢ ܒܢܝ ܐܪܢܩܘܡ ܐܚܕܝܐ ܘܗܠܝܢ ܫܡܗܝܗܘܢ ܐܠܝܦܠܛ ܢܥܐܝܠ ܫܡܥܝܐ ܘܥܡܗܘܢ ܫܬܝܢ ܕܟܪܐ 14  ܡܢ ܒܢܝ ܒܓܘܝ ܥܘܬܝ ܘܙܟܘܪ ܘܥܡܗܘܢ ܫܬܝܢ ܕܟܪܐ 15  ܘܟܢܫܬ ܐܢܘܢ ܠܢܗܪܐ ܕܐܬܐ ܠܗܘܐ ܘܫܪܝܢ ܬܡܢ ܝܘܡܬܐ ܬܠܬܐ ܘܐܣܬܟܠܬ ܒܥܡܐ ܘܒܟܘܡܪܐ ܡܢ ܒܢܝ ܠܘܝ ܘܠܐ ܐܫܟܚܬ ܬܡܢ 16  ܘܫܠܚܬ ܠܠܥܙܪ ܘܠܐܪܢܝܐ ܘܠܫܡܥܝܐ ܘܠܐܢܬܢ ܘܠܝܪܒ ܘܠܐܠܝܬܢ ܘܠܢܬܢ ܘܠܙܟܪܝܐ ܘܠܡܫܠܘܡ ܪܫܐ ܘܠܝܘܢܕܒ ܘܠܐܠܝܬܢ ܗܠܝܢ ܟܘܠܗܘܢ ܪܫܐ 17  ܘܦܩܕܬ ܐܢܘܢ ܠܘܬ ܐܕܝ ܪܝܫܐ ܕܝܠܗܘܢ ܕܒܟܣܦܝܐ ܐܬܪܐ ܘܣܡܬ ܒܦܘܡܗܘܢ ܦܬܓܡܐ ܠܡܡܠܠܘ ܥܡ ܗܕܝ ܐܚܘܢ ܕܫܪܝܢ ܗܘܘ ܒܟܣܦܝܐ ܐܬܪܐ ܠܡܝܬܝܘ ܠܢ ܡܫܡܫܢܐ ܠܒܝܬܐ ܕܐܠܗܢ 18  ܘܐܝܬܝܘ ܠܢ ܐܝܟ ܐܝܕܐ ܕܐܠܗܐ ܕܐܛܐܒܬ ܥܠܝܢ ܠܓܒܪܐ ܚܕ ܚܟܝܡܐ ܡܢ ܒܢܝ ܡܚܠܝ ܒܪ ܠܘܝ ܒܪ ܐܝܣܪܐܝܠ ܘܫܪܝܐ ܘܐܚܘܗܝ ܘܒܢܘܗܝ ܬܪܥܣܪ 19  ܘܚܫܒܝܐ ܘܥܡܗ ܐܫܥܝܐ ܡܢ ܒܢܝ ܡܪܪܝ ܘܐܚܘܗܝ ܘܒܢܘܗܝ ܥܣܪܝܢ 20  ܡܢ ܓܒܪܐ ܕܝܗܒ ܕܘܝܕ ܠܦܘܠܚܢܐ ܕܠܘܝܐ ܕܝܗܒܝܢ ܡܐܬܝܢ ܘܥܣܪܝܢ ܟܠܗܘܢ ܐܬܩܪܝܘ ܒܫܡܗܝܗܘܢ 21  ܘܩܪܝܬ ܘܦܩܕܬ ܐܢܘܢ ܥܠ ܢܗܪ ܗܘܐ ܠܡܬܥܢܝܘ ܩܕܡ ܐܠܗܢ ܘܠܡܒܥܐ ܡܢܗ ܐܘܪܚ ܬܪܝܨܐ ܠܢ ܘܠܛܦܠܢ ܘܠܟܠܗ ܩܢܝܢܢ 22  ܡܛܠ ܕܒܗܬܬ ܕܐܫܐܠ ܡܢ ܡܠܟܐ ܚܝܠܐ ܘܦܪܫܐ ܕܢܥܕܪܘܢܢ ܡܢ ܒܥܠܕܒܒܝܢ ܒܐܘܪܚܐ ܡܛܠ ܕܐܡܪܢ ܗܘܝܢ ܠܡܠܟܐ ܕܐܝܕܐ ܕܐܠܗܐ ܗܘܝܐ ܥܡ ܟܠ ܕܒܥܝܢ ܠܗ ܠܛܒ ܘܥܘܫܢܗ ܘܚܡܬܗ ܥܠ ܟܠ ܡܢ ܕܫܒܩܝܢ ܠܗ 23  ܘܢܨܘܡ ܘܢܒܥܐ ܡܢ ܐܠܗܐ ܥܠ ܗܕܐ ܘܡܫܬܡܥ ܠܢ 24  ܘܓܒܝܬ ܡܢ ܩܫܝܫܝ ܟܘܡܪܐ ܬܪܥܣܪ ܘܠܫܪܒܝܐ ܘܠܚܫܒܝܐ ܘܥܡܗܘܢ ܡܢ ܐܚܝܗܘܢ ܥܣܪܐ 25  ܘܡܢܝܬ ܠܗܘܢ ܟܣܦܐ ܘܕܗܒܐ ܘܡܐܢܐ ܪܫܝܬܐ ܠܒܝܬܐ ܕܐܠܗܢ ܕܝܗܒ ܡܠܟܐ ܘܚܐܪܘܗܝ ܘܪܘܪܒܢܘܗܝ ܘܟܠܗ ܐܝܣܪܝܠ ܕܐܫܬܟܚ ܬܡܢ 26  ܘܡܢܝܬ ܥܠܝܗܘܢ ܟܣܦܐ ܟܟܪܐ ܡܐܐ ܘܚܡܫܝܢ ܘܡܐܢܝ ܟܣܦܐ ܡܐܐ ܘܕܗܒܐ ܡܐܐ ܟܟܪܝܢ 27  ܘܦܛܩܐ ܕܕܗܒܐ ܥܣܪܝܢ ܘܕܪܝܟܘܢܐ ܐܠܦ ܘܡܐܢܝ ܢܚܫܐ ܩܘܪܢܬܝܢܐ ܛܒܐ ܕܫܦܝܪܝܢ ܐܝܟ ܕܗܒܐ 28  ܘܐܡܪܬ ܠܗܘܢ ܐܢܬܘܢ ܩܕܝܫܝܢ ܘܡܐܢܐ ܩܕܝܫܝܢ ܘܟܣܦܐ ܘܕܗܒܐ ܩܘܪܒܢܐ ܠܡܪܝܐ ܐܠܗܐ ܕܐܒܗܝܟܘܢ 29  ܐܙܕܗܪܘ ܘܛܪܘ ܥܕܡܐ ܕܬܫܠܡܘܢܗ ܩܕܡ ܪܒܝ ܟܘܡܪܐ ܘܠܘܝܐ ܘܪܝܫܝ ܐܒܗܐ ܕܐܝܣܪܝܠ ܒܐܘܪܫܠܡ ܒܗܝܟܠܐ ܕܒܝܬ ܡܪܝܐ 30  ܘܩܒܠܘ ܟܘܡܪܐ ܘܠܘܝܐ ܥܠܝܗܘܢ ܕܢܫܠܡܘܢ ܒܡܬܩܠܐ ܟܣܦܐ ܘܕܗܒܐ ܘܡܐܢܐ ܠܡܥܠܘ ܠܐܘܪܫܠܡ ܠܒܝܬܐ ܕܐܠܗܢ 31  ܘܫܩܠܢ ܡܢ ܢܗܪ ܗܘܐ ܒܬܪܥܣܪܐ ܒܝܪܚܐ ܩܕܡܝܐ ܠܡܐܙܠ ܠܐܘܪܫܠܡ ܘܐܝܕܐ ܕܐܠܗܐ ܗܘܬ ܥܠܝܢ ܘܦܪܩܢ ܡܢ ܐܝܕܐ ܕܒܥܠܕܒܒܝܢ ܘܐܦ ܡܢ ܕܘܩܐ ܕܐܝܬ ܒܐܘܪܚܐ 32  ܘܐܬܝܢ ܠܐܘܪܫܠܡ ܘܝܬܒܢ ܬܡܢ ܝܘܡܬܐ ܬܠܬܐ 33  ܘܒܝܘܡܐ ܕܐܪܒܥܐ ܬܩܠܢ ܟܣܦܐ ܘܕܗܒܐ ܘܡܐܢܐ ܒܒܝܬܐ ܕܐܠܗܢ ܘܐܫܠܡܢ ܐܢܘܢ ܠܡܪܡܘܬ ܒܪ ܐܘܪܝܐ ܟܗܢܐ ܘܥܡܗ ܠܥܙܪ ܒܪ ܦܝܠܚܣ ܘܥܡܗܘܢ ܝܗܘܙܒܪ ܒܪ ܝܫܘܥ ܘܝܘܕܥܝܐ ܒܪ ܒܓܘܝ ܠܘܝܐ 34  ܒܡܢܝܢܐ ܒܡܬܩܠܐ ܠܟܠ ܡܕܡ ܘܐܬܟܬܒ ܟܠܗ ܡܬܩܠܐ ܒܙܒܢܐ ܗܘ܀ 35  ܘܗܠܝܢ ܐܝܠܝܢ ܕܐܬܘ ܡܢ ܫܒܝܐ ܡܢ ܒܢܝ ܓܠܘܬܐ ܘܩܪܒܘ ܥܠܘܬܐ ܠܐܠܗܐ ܕܐܝܣܪܝܠ ܬܘܪܐ ܬܪܥܣܪ ܥܠ ܟܘܠܗ ܐܝܣܪܐܝܠ ܕܟܪܐ ܬܫܥܝܢ ܘܫܬܐ ܐܡܪܐ ܫܒܥܝܢ ܘܫܒܥܐ ܨܦܪܝܐ ܠܫܘܒܩܢ ܚܛܗܐ ܬܪܥܣܪ ܗܠܝܢ ܟܘܠܗܝܢ ܥܠܘܬܐ ܠܡܪܝܐ 36  ܘܝܗܒ ܕܝܛܓܡܐ ܕܡܠܟܐ ܠܪܘܪܒܢܝ ܡܠܟܐ ܘܠܫܠܝܛܝ ܥܒܪܐ ܕܢܗܪܐ ܘܡܝܩܪܝܢ ܗܘܘ ܠܥܡܐ ܘܠܒܝܬܗ ܕܐܠܗܐ 

1  ܘܟܕ ܫܠܡ ܟܠܗܝܢ ܗܠܝܢ ܩܪܒܘ ܠܘܬܝ ܩܫܝܫܐ ܘܐܡܪܝܢ ܠܐ ܐܬܦܪܫ ܥܡܐ ܕܐܝܣܪܝܠ ܘܟܘܡܪܐ ܓܝܪ ܘܠܘܝܐ ܡܢ ܥܡܡܐ ܕܡܕܝܢܬܐ ܘܛܡܐܘܬܗܘܢ ܘܟܢܥܢܝܐ ܘܚܬܝܐ ܘܥܡܘܢܝܐ ܘܦܪܙܝܐ ܘܝܒܘܣܝܐ ܘܡܨܪܝܐ ܘܡܘܐܒܝܐ ܘܐܡܘܪܝܐ 2  ܡܛܠ ܕܢܣܒܘ ܡܢ ܒܢܬܗܘܢ ܠܗܘܢ ܘܠܒܢܝܗܘܢ ܘܐܬܚܠܛ ܙܪܥܐ ܩܕܝܫܐ ܒܥܡܡܐ ܕܡܕܝܢܬܐ ܘܐܝܕܐ ܕܩܫܝܫܐ ܘܕܠܘܝܐ ܗܘܬ ܒܥܘܠܐ ܗܢܐ ܩܕܡܝܬ܀ 3  ܗܝܕܝܢ ܟܕ ܫܡܥܬ ܡܠܬܐ ܗܕܐ ܣܕܩܬ ܢܚܬܝ ܘܟܠܡܝܕܝ ܘܡܠܓܬ ܡܢ ܣܥܪܐ ܕܪܝܫܝ ܘܕܕܩܢܝ ܘܝܬܒ ܗܘܝܬ ܘܬܡܝܗ 4  ܘܐܬܟܢܫܘ ܠܘܬܝ ܟܠ ܐܝܠܝܢ ܕܒܛܝܠ ܗܘܐ ܠܗܘܢ ܥܠ ܡܠܬܐ ܕܐܠܗܐ ܕܐܝܣܪܝܠ ܥܠ ܥܘܠܐ ܕܐܥܠܝܘ ܒܢܝ ܫܒܝܬܐ ܘܐܢܐ ܝܬܒ ܗܘܝܬ ܘܬܡܝܗ ܥܕܡܐ ܠܬܫܥ ܫܥܝܢ 5  ܘܒܥܕܢܐ ܕܬܫܥ ܫܥܝܢ ܩܡܬ ܡܢ ܥܩܬܝ ܘܡܢ ܣܘܕܩ ܢܚܬܝ ܘܒܪܟܬ ܥܠ ܒܘܪܟܝ ܘܦܪܣܬ ܐܝܕܝ ܒܨܠܘܬܐ ܩܕܡ ܡܪܝܐ ܐܠܗܐ 6  ܘܐܡܪܬ ܐܠܗܝ ܒܗܬܝܢܢ ܠܡܪܡܘ ܐܦܝܢ ܠܘܬܟ ܐܠܗܢ ܡܛܘܠ ܕܚܘܒܝܢ ܣܓܝܘ ܠܥܠ ܡܢ ܪܝܫܢ ܘܚܛܗܝܢ ܪܘܪܒܐ ܣܠܩܘ ܥܕܡܐ ܠܫܡܝܐ 7  ܘܡܢ ܝܘܡܝ ܐܒܗܬܢ ܚܢܢ ܐܫܬܟܚܢ ܒܚܛܗܐ ܪܘܪܒܐ ܥܕܡܐ ܠܝܘܡܢܐ ܡܛܠ ܕܐܣܓܝܢ ܠܡܚܛܐ {ܥܕܡܐ ܕܝܘܡܢܐ ܡܛܘܠ ܕܐܣܓܝܢ ܠܡܚܛܐ} ܚܢܢ ܘܐܒܗܝܢ ܘܡܠܟܝܢ ܘܟܘܡܪܝܢ ܡܛܠ ܗܢܐ ܐܫܬܠܡܢ ܠܚܪܒܐ ܘܠܫܒܝܐ ܘܠܒܙܬܐ ܘܠܒܗܬܬܐ ܕܐܦܐ ܒܐܝܕܐ ܕܡܠܟܐ ܕܡܕܝܢܬܐ ܘܒܐܝܕܐ ܕܒܥܠܕܒܒܝܢ ܐܝܟ ܕܝܘܡܢܐ 8  ܘܡܟܝܠ ܥܕ ܩܠܝܠ ܙܥܘܪ ܢܗܘܘܢ ܪܚܡܝܢ ܡܢ ܩܕܡ ܡܪܝܐ ܐܠܗܢ ܠܡܘܬܪܘ ܡܢܢ ܫܪܟܢܐ ܘܠܡܬܠ ܠܢ ܕܘܟܬܐ ܒܐܬܪܐ ܕܩܘܕܫܗ ܘܠܡܢܗܪܘ ܥܝܢܝܢ ܐܠܗܢ ܘܠܡܬܠ ܚܝܐ ܩܠܝܠ ܒܥܒܕܘܬܢ 9  ܡܛܘܠ ܕܥܒܕܐ ܚܢܢ ܘܒܥܒܕܘܬܢ ܠܐ ܐܫܬܒܩܢ ܡܢ ܐܠܗܢ ܘܝܗܒܢ ܐܠܗܢ ܠܪܚܡܐ ܩܕܡ ܡܠܟܐ ܕܦܪܣ ܘܝܗܒ ܠܢ ܦܘܪܢܣܢ ܕܝܘܡܢܐ ܘܢܪܡܪܡ ܠܒܝܬܐ ܕܐܠܗܢ ܘܢܩܝܡ ܚܪܒܬܗ ܘܢܬܠ ܠܢ ܣܝܓܐ ܒܐܝܗܘܕ ܘܒܐܘܪܫܠܡ 10  ܘܡܟܝܠ ܡܢܐ ܢܐܡܪ ܒܬܪ ܗܠܝܢ ܟܠܗܝܢ ܡܛܠ ܕܫܒܩܢ ܦܘܩܕܢܝܟ 11  ܕܦܩܕܬܢ ܒܐܝܕܐ ܕܥܒܕܝܟ ܢܒܝܐ ܘܐܡܪܬ ܠܢ ܐܪܥܐ ܕܥܐܠܝܢ ܐܢܬܘܢ ܠܗ ܠܡܐܪܬܗ ܛܡܐܐ ܗܝ ܒܛܡܐܘܬܐ ܕܥܡܡܐ ܘܡܕܝܢܬܐ ܒܛܡܐܘܬܗܘܢ ܕܡܠܘܐܗ ܡܢ ܣܦܐ ܠܣܦܐ ܘܒܥܒܕܝܗܘܢ ܣܢܝܐ ܡܠܐܘܗ 12  ܘܡܟܝܠ ܒܢܬܟܘܢ ܠܐ ܬܬܠܘܢ ܠܒܢܝܗܘܢ ܘܒܢܬܗܘܢ ܠܐ ܬܣܒܘܢ ܠܒܢܝܟܘܢ ܘܠܐ ܬܬܪܥܘܢ ܠܫܠܡܗܘܢ ܘܠܛܒܬܗܘܢ ܥܕܡܐ ܠܥܠܡ ܡܛܘܠ ܕܬܬܥܫܢܘܢ ܘܬܐܟܠܘܢ ܛܒܬܗ ܕܐܪܥܐ ܘܬܘܪܬܘܢ 

ܠܒܢܝܟܘܢ ܘܢܐܪܬܘܢ ܥܕܡܐ ܠܥܠܡ 13  ܘܒܬܪ ܗܠܝܢ ܟܠܗܝܢ ܕܐܬܝ ܥܠܝܢ ܒܥܒܕܝܢ ܒܝܫܐ ܘܒܚܛܗܝܢ ܪܘܪܒܐ ܡܛܠ ܕܐܢܬ ܐܠܗܢ ܐܬܚܫܒܬ ܠܡܫܒܩ ܠܢ ܚܛܗܝܢ ܘܬܬܠ ܠܢ ܫܪܟܢܐ ܒܥܠܡܐ 14  ܘܚܢܢ ܐܬܗܦܟܢ ܘܥܒܪܢ ܥܠ ܦܘܩܕܢܝܟ ܘܐܙܠܢ ܐܬܕܒܩܢ ܒܗܠܝܢ ܥܡܡܐ ܛܡܐܐ ܘܥܒܕܢ ܐܝܟ ܥܒܕܝܗܘܢ ܘܐܢܬ ܪܚܡܬܢܐ ܐܢܬ ܠܐ ܬܪܓܙ ܥܠܝܢ ܫܒܘܩ ܠܚܘܒܝܢ ܡܢ ܩܕܡܝܟ ܡܛܠ ܕܪܚܡܬܢܐ ܐܢܬ ܫܒܘܩ ܠܢ ܬܘܬܪܐ ܒܥܠܡܐ ܡܛܘܠ ܕܠܝܬ ܐܟܘܬܟ ܘܠܐ ܢܐܒܕ 15  ܡܪܝܐ ܐܠܗܐ ܕܐܝܣܪܝܠ ܙܕܝܩ ܐܢܬ ܡܛܠ ܕܫܒܩܬ ܡܢܢ ܫܪܟܢܐ ܐܝܟ ܕܝܘܡܢܐ ܗܐ ܚܢܢ ܩܝܡܝܢܢ ܘܡܘܕܝܢܢ ܩܕܡܝܟ ܥܠ ܚܛܗܝܢ ܡܛܠ ܕܠܝܬ ܠܡܐܡܪ ܩܕܡܝܟ ܡܠܐ ܥܠ ܗܕܐ܀ 

1  ܘܟܕ ܨܠܝ ܥܙܪܐ ܘܟܕ ܐܬܝܕܝ ܪܡܐ ܗܘܐ ܘܒܟܐ ܩܕܡ ܒܝܬܗ ܕܡܪܝܐ ܘܐܬܟܢܫܘ ܠܘܬܗ ܡܢ ܐܝܣܪܝܠ ܟܢܫܐ ܪܒܐ ܕܛܒ ܓܒܪܐ ܘܢܫܐ ܘܛܠܝܐ ܡܛܠ ܕܒܟܝܢ ܗܘܘ ܛܠܝܐ ܒܟܝܐ ܪܒܐ ܕܛܒ 2  ܘܥܢܐ ܫܟܢܝܐ ܒܪ ܢܚܐܝܠ ܡܢ ܒܢܝ ܥܝܠܡ ܘܐܡܪ ܠܥܙܪܐ ܣܦܪܐ ܚܢܢ ܟܕܒܢ ܒܡܪܝܐ ܐܠܗܢ ܘܐܘܬܒܢ ܢܫܐ ܢܘܟܪܝܬܐ ܡܢ ܥܡܡܐ ܕܐܪܥܐ ܡܟܝܠ ܐܝܬ ܣܒܪܐ ܠܐܝܣܪܝܠ ܡܛܠ ܗܕܐ 3  ܘܡܟܝܠ ܢܐܡܪ ܡܘܡܬܐ ܩܕܡ ܐܠܗܢ ܠܡܦܩܘ ܟܘܠ ܢܫܐ ܢܘܟܪܝܬܐ ܘܐܝܠܝܢ ܕܐܬܝܠܕܘ ܡܢܗܝܢ ܘܐܝܟ ܡܠܟܐ ܕܡܪܝܐ ܘܐܝܠܝܢ ܕܕܚܠܝܢ ܡܢ ܢܡܘܣܐ ܕܐܠܗܢ ܥܒܕܘ 4  ܘܐܫܪܘ ܡܛܠ ܕܥܠܝܟܘܢ ܦܣܝܩ ܦܣܩܐ ܗܢܐ ܡܛܠ ܕܚܢܢ ܥܡܟ ܘܐܬܥܫܢ ܘܥܒܕ 5  ܘܩܡ ܥܙܪܐ ܣܦܪܐ ܘܐܘܡܝ ܠܩܫܝܫܝ ܟܘܡܪܐ ܘܠܠܘܝܐ ܘܠܟܠܗ ܐܝܣܪܝܠ ܠܡܥܒܕ ܐܝܟ ܦܘܩܕܢܐ ܗܢܐ ܘܝܡܘ܀ 6  ܘܩܡ ܥܙܪܐ ܣܦܪܐ ܡܢ ܩܕܡ ܒܝܬܐ ܕܡܪܝܐ ܘܐܙܠ ܠܐܟܣܕܪܐ ܕܝܘܚܢܢ ܒܪ ܐܠܝܫܒ ܘܝܬܒ ܬܡܢ ܠܚܡܐ ܠܐ ܐܟܠ ܘܡܝܐ ܠܐ ܐܫܬܝ ܡܛܠ ܕܟܪܝܐ ܗܘܬ ܠܗ ܥܠ ܥܘܠܗ ܕܥܡܐ 7  ܘܩܪܘ ܟܪܘܙܐ ܒܝܗܘܕ ܘܒܐܪܫܠܡ ܠܟܠ ܒܢܝ ܫܒܝܬܐ ܠܡܬܩܪܒܘ ܠܐܘܪܫܠܡ ܡܕܝܢܬܐ 8  ܘܠܟܠ ܡܢ ܕܠܐ ܢܐܬܐ ܠܬܠܬܐ ܝܘܡܝܢ ܢܗܘܐ ܠܗ ܐܝܟ ܡܠܟܐ ܕܩܫܝܫܐ ܘܕܪܘܪܒܢܐ ܢܗܘܘܢ ܚܪܝܒܝܢ ܢܟܣܘܗܝ ܘܗܘ ܢܬܦܪܫ ܡܢ ܥܡܐ ܕܐܝܣܪܝܠ 9  ܘܐܬܟܢܫܘ ܟܠ ܐܢܫܝ ܝܗܘܕܐ ܘܒܢܝܡܝܢ ܠܐܪܫܠܡ ܠܬܠܬܐ ܝܘܡܝܢ ܒܝܪܚܐ ܕܬܫܥܐ ܒܥܣܪܬܐ ܒܝܪܚܐ ܘܟܢܫܘ ܟܠܗ ܥܡܐ ܕܡܪܝܐ ܒܫܘܩ ܗܝܟܠܐ ܕܡܪܝܐ ܙܝܝܥܝܢ ܘܪܬܝܬܝܢ ܥܠ ܡܠܬܐ܀ 10  ܘܩܡ ܥܙܪܐ ܟܗܢܐ ܘܐܡܪ ܠܗܘܢ ܐܢܬܘܢ ܟܕܒܬܘܢ ܒܐܠܗܐ ܘܢܣܒܬܘܢ ܢܫܐ ܢܘܟܪܝܬܐ ܘܐܘܣܦܬܘܢ ܥܠ ܚܛܗܐ ܕܐܝܣܪܝܠ 11  ܡܟܝܠ ܗܒܘ ܬܘܕܝܬܐ ܠܡܪܝܐ ܐܠܗܐ ܕܐܒܗܝܟܘܢ ܘܥܒܕܘ ܨܒܝܢܗ ܘܐܬܦܪܫܘ ܡܢ ܥܡܡܐ ܕܐܪܥܐ ܘܡܢ ܢܫܐ ܢܘܟܪܝܬܐ܀ 12  ܘܥܢܘ ܟܠܗ ܥܡܐ ܘܐܡܪܝܢ ܠܥܙܪܐ ܒܩܠܐ ܪܡܐ ܫܦܝܪܝܢ ܦܬܓܡܝܟ ܥܠܝܢ ܘܡܩܒܠ ܟܠܡܕܡ ܕܐܡܪ ܐܢܬ ܥܠܝܢ ܠܡܥܒܕ ܒܫܪܝܪܬܐ 13  ܗܫܐ ܕܝܢ ܥܡܐ ܣܓܝ ܘܥܕܢܐ ܕܡܛܪܐ ܗܘ ܘܠܝܬ ܒܢ ܚܝܠܐ ܠܡܩܡ ܒܫܘܩܐ ܘܥܒܝܕܬܐ ܠܐ ܗܘܬ ܕܚܕ ܗܝ ܘܠܐ ܕܬܪܝܢ ܡܛܠ ܕܣܓܝܐܝܢ ܐܢܘܢ ܚܛܗܝܢ ܒܦܬܓܡܐ ܗܢܐ 14  ܡܟܝܠ ܢܩܘܡܘܢ ܩܫܝܫܝܢ ܘܟܠܗ ܥܡܐ ܘܟܠ ܕܐܝܬ ܒܩܘܪܝܐ ܕܝܠܢ ܐܝܠܝܢ ܕܐܘܬܒܘ ܢܫܐ ܢܘܟܪܝܬܐ ܘܢܐܬܘܢ ܠܥܕܢܐ ܕܨܠܘܬܐ ܘܥܡܗܘܢ ܩܫܝܫܐ ܕܩܘܪܝܐ ܘܩܘܪܝܐ ܘܕܝܢܝܗܝܢ ܥܕܡܐ ܕܢܗܦܟܘܢ ܚܡܬܐ ܕܪܘܓܙܗ ܕܐܠܗܢ ܡܢܢ ܡܛܠ ܡܘܡܬܐ ܗܕܐ 15  ܒܪܡ ܝܘܢܬܢ ܒܪ ܥܡܘܐܝܠ ܘܢܚܙܝܐ ܒܪ ܬܩܘܐ ܘܡܫܠܡ ܩܡܘ ܥܠ ܗܕܐ ܡܠܬܐ ܘܡܬܝ ܠܘܝܐ ܥܕܘܪܗܘܢ 16  ܘܗܟܢܐ ܥܒܕܘ ܒܢܝ ܫܒܝܬܐ ܘܦܪܫ ܥܙܪܐ ܟܗܢܐ ܥܣܪܐ ܓܒܪܐ ܪܫܐ ܕܐܒܗܬܐ ܠܒܝܬ ܐܒܗܝܗܘܢ ܘܟܘܠܗܘܢ ܒܫܡܗܐ ܐܬܩܪܘ ܘܝܬܒܘ ܒܝܘܡ ܚܕ ܒܝܪܚܐ ܕܥܣܪܐ ܠܡܬܒܥܗ ܠܗ ܠܦܬܓܡܐ 17  ܘܓܡܪܘ ܟܘܠܗܘܢ ܓܒܪܐ ܕܐܘܬܒܘ ܢܫܐ ܢܘܟܪܝܬܐ ܥܕܡܐ ܠܝܘܡ ܚܕ ܒܝܪܚܐ ܩܕܡܝܐ 18  ܘܐܫܬܟܚܘ ܡܢ ܒܢܝ ܟܘܡܪܐ ܕܐܘܬܒܘ ܢܫܐ ܢܘܟܪܝܬܐ ܡܢ ܒܢܘܗܝ ܕܝܫܘܥ ܒܪ ܝܘܙܕܩ ܘܐܚܘܗܝ ܡܥܣܝܐ ܘܐܠܝܥܙܪ ܘܝܘܢܕܒ ܘܓܕܠܝܐ 19  ܘܐܬܛܦܝܣܘ ܘܐܦ ܗܢܘܢ ܕܢܦܩܘܢ ܢܫܝܗܘܢ ܘܩܪܒܘ ܕܟܪܐ ܕܥܢܐ ܥܠ ܚܛܗܝܗܘܢ 20  ܡܢ ܒܢܝ ܐܡܝܪ ܚܢܢܝ ܘܙܟܪܝܐ 21  ܡܢ ܒܢܝ ܚܪܡ ܡܥܣܝܐ ܘܐܠܝܐ ܘܫܡܥܝܐ ܘܐܚܝܐܝܠ ܘܥܘܙܝܐ 22  ܡܢ ܒܢܝ ܦܫܚܘܪ ܐܠܝܢ ܘܡܥܣܝܐ ܘܐܫܡܥܝܠ ܘܢܬܢܝܐܝܠ ܘܝܘܙܒܪ ܘܐܠܥܣܝܐ 23  ܡܢ ܠܘܝܐ ܝܘܙܒܪ ܘܫܡܥܝ ܘܩܠܢܐ ܘܩܠܛܐ ܘܦܬܚܝܐ ܘܝܗܘܕܐ ܘܐܠܝܥܙܪ 24  ܘܡܢ ܡܫܡܫܢܐ ܐܠܝܫܒ ܘܡܢ ܬܪܥܐ ܫܠܡܘ ܘܐܛܠܡ ܘܐܘܕܝ 25  ܡܢ ܐܝܣܪܐܝܠ ܡܢ ܒܢܝ ܦܪܥܫ ܐܪܡܝܐ ܝܙܢܝܐ ܡܠܟܝܐ ܒܢܝܡܝܢ ܠܥܙܝܪ ܡܠܟܝܐ ܒܢܝܐ 26  ܡܢ ܒܢܝ ܥܝܠܡ ܢܬܢܝܐ ܙܟܪܝܐ ܢܥܐܝܠ ܥܒܪܝ ܝܪܡܘܬ ܐܠܝܗܘ 27  ܡܢ ܒܢܝ ܙܬܝܐ ܐܠܥܢܝ ܐܠܝܫܒ ܢܬܢܝܐ ܝܪܡܘܬ ܙܒܘܪ ܥܘܙܝܐ 28  ܡܢ ܒܢܝ ܒܒܝ ܝܘܚܢܢ ܚܢܢܝܐ ܙܒܝ ܥܬܠܝ 29  ܡܢ ܒܢܝ ܒܢܝ ܒܟܝ ܡܢ ܬܫܠܘܡ ܡܠܘܟ ܥܘܙܝܐ ܘܝܫܘܒ ܘܫܐܘܠ ܘܝܪܡܘܬ 30  ܡܢ ܒܢܝ ܫܘܠܛܢ ܡܘܐܒ ܙܕܠܝܐ ܟܠܠ ܒܢܝܐ ܡܥܣܝܐ ܡܬܢܝܐ ܒܨܠܝܐܝܠ ܘܒܢܘܗܝ ܒܢܝ ܡܢܫܐ 31  ܒܢܝ ܚܪܡ ܐܠܝܥܙܪ ܡܠܟܝܐ ܘܢܫܘܐ ܫܡܥܝܐ ܫܡܥܘܢ 32  ܒܢܝܡܝܢ ܡܠܘܟ ܫܡܥܝܐ 33  ܡܢ ܒܢܝ ܚܫܘܡ ܡܬܢܝ ܡܬܝܬܐ ܙܟܪ ܐܠܝܦܠܛ ܟܪܡܝ ܡܢܫܐ ܫܡܥܝ 34  ܡܢ ܒܢܝ ܒܟܝ ܡܕܪܥܝ ܥܡܪܡ ܘܝܘܐܝܠ 35  ܘܒܙܝܐ ܒܪ ܟܠܝܗܘ 36  ܘܢܗܐܝܠ ܡܪܡܘܬ ܐܠܝܫܒ 37  ܡܬܢܝܐ ܡܬܢܝ ܥܘܬܝ 38  ܘܒܢܝ ܘܒܢܘܗܝ ܘܫܡܥܝ 39  ܘܫܠܡܝܐ ܘܢܬܢ ܘܥܙܪܝܐ 40  ܘܡܟܝܙܒ ܘܫܝܫܝ ܘܣܪܝ 41  ܘܥܕܪܐܝܠ ܘܫܡܪܝܐ 42  ܘܫܠܘܡ ܘܐܡܪܝܐ ܘܝܘܣܦ 43  ܡܢ ܒܢܝ ܢܒܘ ܢܒܐܝܠ ܘܡܬܝܬܐ ܘܙܟܘܪ ܘܙܒܝܢܐ ܘܝܘܐܝܠ ܘܒܢܝܐ 44  ܟܘܠܗܘܢ ܗܠܝܢ ܢܣܒܘ ܢܫܐ ܢܘܟܪܝܬܐ ܐܝܬ ܕܝܢ ܐܢܫܐ ܕܐܘܠܕܘ ܒܢܝܐ 

